
Madanm Spiker, 

Lider Lopozisyon, 

Lider Zafer Gouvernman, 

Manm Onorab Lasanble Nasyonal 

Tou dimoun a lekout, 

Bonzour. 

 

1. Lentrodiksyon 

 

"En Bidze Pou Akseler Krwasans e Protez Nou Aki Sosyal" 

 

Madanm Spiker, senkant an apre lendepandans, Sesel i en legzanp ki en pti leta zil i kapab akonplir 

atraver vizyon, perseverans ek lenvestisman dan son pep. Nou pei in evolye koman en zenn nasyon 

ki ti pe konsantre lo satisfer bezwen debaz son pep, pou vin en lekonomi avek en reveni eleve, 

progre enportan dan domenn sosyal, lenfrastriktir modern, e en langazman anver proteksyon 

lanvironnman ki ganny rekonnet enternasyonalman.  

 

Me nou listwar i al pli lwen ki senpleman bann endikater ki met nou premye ou parmi bann premye 

lo kontinan Lafrik. I sa menm listwar ki’n permet annan plis loportinite pour nou pep, bann 

lenstitisyon modern, e en lekonomi pli solid pour fer fas avek bann sok e sirkonstans ki kontinyen 

evolye.  

 

Madanm Spiker, ozordi mon prezant bidze pour lannen 2027 anba tenm “En Bidze pou Akseler 

Krwasans e Protez Nou Aki Sosyal”, en tenm ki reflekte en krwasans soutenab diran mwayen e 

lon-term. En krwasans akselere non selman akoz amelyorasyon dan kondisyon lekonomi mondyal, 

me an rezilta en meyer nivo prodiktivite e efikasite atraver reform enportan dan lanvironnman 

biznes. Plis krwasans ava tradwir dan plis lanplwa e plis larises pou nou pep.  E nou pou kontinyen 

partaz sa larises dan en fason ekitab ki karakteriz lideolizi nou Gouvernman. 

 

Sa bidze i pran konman son pwen depar bann konsern ki popilasyon e kominote biznes i partaz 

avek nou toulezour: kou pour pran swen avek en fanmir, trouv en bon travay, akse avek lozman e 

kalite bann servis piblik e  kontrent e kou pou fer biznes. 

 

Pour en zenn ki pe kit lekol, progre ekonomik i vedir en vre loportinite pour travay e devlop son 

kapasite.  



3 

 

 

Pour en paran, i vedir plis konfyans dan son kapasite pour reponn bezwen son fanmir.  

 

Pour en dimoun ki annan en biznes, i vedir abilite pou envestir, anploy dimoun e grandi son biznes.  

 

Pour nou bann pansyonner, i vedir viv dan dignite e sekirite.  

 

Nou responsabilite se konstrir en lekonomi ki kree sa bann loportinite, avek zesyon finans piblik 

ki kapab soutenir zot.  

 

Madanm Spiker, sa bidze i annan de priyorite: premyerman akseler reform dan klima lenvestisman 

pour ogmant prodiktivite, lefikasite e anmenn en akselerasyon dan krwasans ekonomik. 

Dezyenmman mentenir sipor pour nou popilasyon, notaman bann zenn e bann ki pli vilnerab, 

atraver bann program pour met plis dimoun, sirtou zenn, dan lanplwa e nou bann progranm sosyal 

pou siport bann ki pli vilnerab.  

 

Madanm Spiker, atraver bidze 2027 nou Gouvernman pou kontinyen priyoritiz lefikasite depans 

piblik e disiplin fiskal. I enportan ki nou trouv en bon balans ant devlop nou pei e gard nou finans 

ek det lo en nivo soutenab.  

 

Osi Madanm Spiker, pri lavi i reste enn nou bann pli gran defi e i bezwen reste en priorite nou 

Gouvernman pou kontinyelman adress sa konsern. 

 

Sikse sa bidze pa pou ganny mezire zis par alokasyon resours, me par rezilta ki a ganny akonplir.  

 

2. Performans Ekonomik Sesel 

Madanm Spiker, lanvironnman ekonomik mondyal an 2026 in enn ki’n partikilyerman difisil, an 

gran parti akoz konfli dan Mwayenn Oriyan e son lenpak lo pri karbiran, enteripsyon dan larive 

tourizm e dan komers e lasenn distribisyon. Krwasans ekonomik mondyal i ekspekte ralanti sorti 

3.1 poursan an 2025 pou vin 2.8 poursan an 2026, anmenmtan ki presyon lenflasyon i reste eleve. 

Menm si krwasans mondyal i prozekte pou rekipere a anviron 3 poursan an 2027, lensertitid i reste.  

 

Malgre sa bann defi, lekonomi Sesel in kontinyen demontre rezilyans. Krwasans dan prodwi 

domestik brit reel (real GDP) pou 2026 i aprezan estimen a 1.0 poursan, en pti pe par lao sa 0.8 

poursan ki ti’n prozekte pandan revi milye lannen. Lakantite viziter i ekspekte bese par apepre 6 

poursan an 2026. Kantmenm sa, reveni tourizm in ariv apepre 924 milyon dolar ameriken pandan 

premye nef mwan 2026, ki reprezant en logmantasyon 7 poursan konpare avek menm peryod an 

2025. Sa i prensipalman an rezilta performans for dan sekter tourizm lannen pase.  

 

Pour 2027, nou pe prozekte en rekiperasyon dan aktivite ekonomik, avek en krwasans GDP reel 

4.1 poursan, konpare avek 1.0 poursan estimen an 2026. Sa rekiperasyon pou an rezilta en 

amelyorasyon dan kondisyon ekonomik enternasyonal, en rediksyon modere dan pri karbiran ek 

transpor, e en rebondisman dan aktivite tourizm. Lakantite viziter i prozekte pou ogmant par 7 

poursan an 2027. Toutfwa, sa i pou osi depan lo konteks zeopolitik enternasyonal. Dan mwayen 

term, lekonomi Sesel i prozekte pou agrandi par 3.1 poursan an mwayenn par an. Rekiperasyon i 

ekspekte an rezilta performans pozitiv plizyer sekter nou lekonomi.  

 

Sekter konstriksyon i prozekte pou agrandi par 6 poursan, siporte par repriz bann proze ki’n 

eskperyans retar dan lenplimantasyon an 2026. Lagrikiltir i ekspekte agrandi par 3 poursan, tandis 

ki sekter finansyel i prozekte pou agrandi par 5 poursan. Sekter teknolozi lenformasyon ek 

kominikasyon pou reste en kontribiter kle, avek en prozeksyon krwasans 8 poursan an 2027, 

siporte par logmantasyon dan nimerizasyon e plis konpetisyon dan telekominikasyon, swivan 

laprouvasyon laysens en trwazyenm operater servis telefonn mobil.  

 

Madanm Spiker, bidze 2027 i met lanfaz partikilye lo reform adisyonnel pou anmenn en klima 

lenvestisman pli favorab e dinamik. Sa a osi permet nou ogmant prodiktivite e anmenn plis 

efikasite dan servis piblik. E sa ava gannny konplimante par nou progranm sosyal pou siport bann 

ki pli vilnerab.   

 

3. Revi lo Performans Fiskal an 2026 

Madanm Spiker, malgre lanvironnman ekonomik difisil an 2026, Gouvernman i ekspekte fini 

lannen avek en sirplis bidzeter SCR 29.3 milyon, konpare avek SCR 17.9 milyon ki ti'n prozekte 

pandan revi bidze milye lannen. Sa i reflekte nou zefor kontinyel pou mentenir disiplin fiskal, 

anmenmtan ki nou reponn a bann presyon ekonomik e sosyal.  

 

Reveni total, enkli don, i estimen a SCR 12.1 bilyon pou 2026, ekivalan a 35 poursan GDP. Sa i 

reprezant en rediksyon SCR 182.6 milyon konpare avek bidze orizinal, menm si krwasans 

ekonomik i bokou pli ba ki ti’n inisyalman ganny prozekte. Reveni taks i estimen a SCR 10.3 

bilyon, ki reprezant 30 poursan GDP. Sa i en logmantasyon SCR 435.1 milyon, oubyen 4.4 

poursan, konpare avek koleksyon taks aktyel an 2025.  

 

Depans san lentere lo ‘loan’ pour 2026, i prozekte a SCR 12.1 bilyon, en logmantasyon SCR 483.7 

milyon konpare avek bidze orizinal. Sa logmantasyon i reflekte an gran parti sipor finansyel 

adisyonnel ki Gouvernman in donn Air Seychelles, STC e sekter lagrikiltir pandan revi bidze milye 

lannen. Sa bann lentervansyon ti neseser pou ede minimiz lenpak kriz Mwayenn Oriyan. 

 

Det piblik a lafen Septanm 2026 ti SCR 17.7 bilyon, ekivalan a 51 poursan GDP.  Sa i konpar avek 

SCR 17.9 bilyon an Septanm 2025 ki ti reprezant 53 poursan GDP.  

 

Madanm Spiker, leksperyans 2026 in demontre lenportans mentenir sifizaman lespas fiskal pou 

reponn a bann sok ekonomik san ekspekte, tout an sofgardan soutenabilite finans piblik. Anmezir 

ki nou bouz dan 2027 e dan mwayen term, nou Gouvernman pou mentenir disiplin fiskal, ranforsi 

koleksyon reveni, e asire ki resours disponib i al ver bann lenvestisman priyoriter ki siport 

prodiktivite, kreasyon lanplwa e krwasans ekonomik. 

 

4. Bidze 2027 e Performans Fiskal dan Mwayen Term 

Madanm Spiker, bidze 2027 e perspektiv fiskal pour peryod 2027-2029 in ganny prepare prenan 

kont bann priyorite devlopman nasyonal e lanvironnman ekonomik global. Sesel pe fer fas avek 

en bezwen lenvestisman sibstansyel dan bann lenfrastriktir kritik. Sa bann lenvestisman i esansyel 

pou amelyor servis piblik, ranforsi konpetitivite ekonomik e siport krwasans soutenab. Sepandan, 

nou bezwen trouv en bon balans ant nou lanbisyon devlopman avek zesyon fiskal e soutenabilite 

det a lon-term.    

 

Pou kontinyen envesti dan lenfrastriktir e an menm tan asire ki nou annan ase lespas fiskal pou 

nou bann progranm sosyal, nou Gouvernman pou met lanfaz lo bann laranzman finansyel 

alternativ e innovativ, enkli plis partisipasyon sekter prive, dan bann gran proze lenvestisman 

piblik.  

 

An menm-tan Madanm Spiker, nou lapros anver zestyon det piblik i bezwen al pli lwen ki 

senpleman nivo det piblik limenm. Menm si nou prozeksyon 'debt to GDP ratio' i lo trazektwar 

pou akonplir nou target 50 poursan dan mwayen term, nou osi santi ki le moman i apropriye pou 

konsider lezot paramet pou etabli nivo debt ki ganny konsidere soutenab. Fon Moneter 

Enternasyonal (IMF) i partaz nou pwenn-vi.  

 

Bidze 2027 i fer provizyon pou en sirplis bidzeter SCR 167.9 milyon, ekivalan a 0.5 poursan GDP. 

Nou lobzektif i pou mentenir en sirplis bidzeter 0.5 poursan GDP pandan peryod 2027-2029. Sa i 

ava kree lespas fiskal pou siport bann priyorite devlopman nasyonal e mentenir soutenabilite nou 

kad bidzeter.   

 

4.1. Koleksyon Reveni pour 2027 

Madanm Spiker, i enportan pou fer resorti, ki bidze 2027 pa pe propoz lentrodiksyon nouvo taks 

ou logmantasyon dan to taks ki egziste.  An plis ki logmantasyon an rezilta krwasans ekonomik, 

Gouvernman pou plito konsantre lo ranforsi koleksyon reveni atraver en ladministrasyon taks pli 

efikas an menm tan ki nou konsolid lenplimantasyon reform dan sistenm taks.  

 

Pour 2027, reveni total enkli don, i prozekte a SCR 12.9 bilyon, en logmantasyon SCR 754.2 

milyon, swa 6 poursan konpare avek bidze revize 2026. Reveni taks i ekspekte ariv SCR 10.9 

bilyon, ki reprezant 86 poursan total reveni ek don. Sa i osi reprezant en logmantasyon SCR 704.9 

milyon, apepre 7 poursan, konpare avek bidze revize 2026.  

 

Taks lo valer azoute (VAT) i reste en sours mazer reveni Gouvernman, avek koleksyon prozekte 

a SCR 3.8 bilyon an 2027, ekivalan a 10.2 poursan GDP e apepre 35 poursan reveni taks. Sa i 

reprezant en logmantasyon 8.7 poursan konpare avek estimasyon lafen lannen 2026. Sa 

logmantasyon ki nou pe prozekte pou prensipalman an rezilta rekiperasyon dan performans nou 

lekonomi, e lenplimantasyon sistenm ‘E-invoicing’.  

 

Reveni ‘Business’ taks i prozekte a SCR 2.7 bilyon, ekivalan a 7 poursan GDP. Sa i reprezant en 

logmantasyon SCR 152.5 milyon, swa 6 poursan, konpare avek 2026, siporte partikilyerman par 

amelyorasyon kontinyel dan performans ensi ki lagrandisman sekter servis finansyel, notaman 

‘securities dealers’.  

Reveni sorti dan taks lo saler ek benefis non-moneter i prozekte a apepre SCR 1.7 bilyon, ki 

reprezant en logmantasyon 8 poursan konpare avek estimasyon lafen lannen 2026. Sa i reflekte 

rekiperasyon antisipe dan aktivite ekonomik, partikilyerman dan sekter tourizm e amelyorasyon 

dan bann lezot sekter kle lekonomi.  

 

Madanm Spiker, reveni non-taks pour 2027 i prozekte a SCR 1.6 bilyon, en logmantasyon SCR 

246.7 milyon, ou 18 poursan konpare avek bidze revize 2026.  

 

En porsyon enportan sa logmantasyon i atraver ‘dividends' peye par bann lantrepriz piblik ki 

prozekte pou ogmante par SCR 230.4 milyon konpare avek 2026. Parey mon ti eksplike pandan 

revi bidze milye lannen, Gouvernman ti fer en desizyon pou SEYPEC retenir sa sonm ki i ti pou 

pey Gouvernman koman dividend an 2026, pou permet li minimiz lenpak logmantasyon dan pri 

karbiran. 

 

4.2. Labaz Depans Gouvernman 

 

Madanm Spiker, Gouvernman pe propoz en ‘Appropriation Bill’ avek en depans total SCR 

12,855,170,854, pou bidze 2027.  

 

Depans dan bann byen e servis i prozekte pou ariv SCR 4.5 bilyon, e sa i kontinyen reprezant pli 

gran proporsyon bidze, apepre 35 poursan.  

 

Sepandan, enn bann karakteristik pli enportan dan bidze 2027 i logmantasyon dan depans 

lenvestisman, ki ganny prozekte pou ariv SCR 1.6 bilyon. Sa i reprezant en logmantasyon SCR 

334.9 milyon, oubyen apepre 26 poursan konpare avek bidze revize 2026.  

 

Madanm Spiker, bidze 2027 i osi fer provizyon pou en logmantasyon enportan dan alokasyon 

reminerasyon ek saler, ensi ki bann benefis e progranm ki ganny administre par Lazans pou 

Proteksyon Sosyal (ASP). Alokasyon pour reminerasyon ek saler pe ogmante par SCR 309.4 

milyon, tandis ki benefis e progranm aprouve anba ASP pou ogmante par SCR 258.4 milyon 

konpare avek bidze revize 2026.  

 

Sa bann alokasyon i reflekte langazman kontinyel Gouvernman pou ranforsi servis piblik e siport 

bann progranm proteksyon sosyal, tout an asiran ki depans i reste konsistan avek nou bann 

lobzektif fiskal a mwayen term.   

 

4.3. Reminerasyon ek Saler 

 

Madanm Spiker, pour 2027, en total SCR 4.2 bilyon, ekivalan 11 poursan GDP, in ganny prozekte 

pour reminerasyon ek saler.  

 

Aparti, le premye Zanvye 2027, Gouvernman pou donn profesyonnel  ‘allied cadre’ dan sekter 

lasante, menm striktir gratwite ki aktyelman aplikab pour bann ners ek dokter. Sa mezir i ekspekte 

kout apepre SCR 5.9 milyon an 2027 e i an rekonnesans kontribisyon enportan sa bann 

profesyonnel dan livrezon servis swen lasante.  

Gouvernman pou osi reviz 29 kad saler ki pou pran lefe le premye Zilyet 2027, pour en valer SCR 

43.3 milyon. Sa bann revizyon pou enkli plizyer kad tel ki ‘office assistants’, drayver, 

‘housekeeper’, ‘procurement’ e ‘accounting’, parmi lezot.  

 

5. En Lekonomi pli Prodiktif: Lanplwa ek Loportinite 

5.1.Marse Lanplwa 

Madanm Spiker, an 2027, Gouvernman in fer provizyon bidzeter SCR 64.1 milyon pour Minister 

Lanplwa ek Planifikasyon Resours Imen. 

 

Plizyer reform enportan dan domenn lanplwa i ekspekte an 2027. Dan premye kar 2027, en nouvo 

lalwa lanplwa pou ganny anmennen devan  lasanble ki annan pour bi moderniz bann lankadreman 

ki gouvern relasyon ant anplwayer ek anplwaye, zot drwa ek zot lobligasyon.  

Nouvo polisi nasyonal lo migrasyon travay pou soutenir en sistenm pli byen zere, ekitab e enklizif. 

I pou ranforsi ranplasman progresif bann travayer etranze par bann Seselwa dan bann pos kot sa i 

aplikab, avek bann direksyon kler pour devlopman karyer ek preparasyon bann Seselwa pour pran 

sa bann responsabilite kle. Sa polisi i osi promouvwar bann kondisyon travay pli konvenab pour 

tou travayer. 

Madanm Spiker, revizyon dan sistenm kota pour rekritman bann travayer etranze pou antre an 

viger an 2027. Dernyen revizyon kota ti ganny fer an 2016. Sa nouvo sistenm kota i met lanfaz lo 

lefe ki rol bann travayer etranze se pou konplimant lafors travay lokal olye ranplas li. Bann nouvo 

konponan dan sa revizyon i osi enkli: 

• Kota baze lo proze, pour bann biznes ki’n ariv lo zot limit kota e ki bezwen bann travayer 

adisyonnel pour en proze spesifik. 

• Kota permi travay (GOP) baze lo metye, pour bann sekter ki pe fer fas avek en mank 

konpetans konsiderab. 

• Kota fleksib, pour bann biznes ki kalifye. 

Progranm Devlopman Konpetans (SDP) pou kontinyen soutenir bann zenn ki napa ase konpetans 

ek leksperyans travay pour ganny en lanplwa permanan.  

Madanm Spiker, nouvo Plan Nasyonal Resours Imen 2027–2031 pe ganny devlope. I pou konmans 

ganny enplimante dan dezyenm kar 2027, avek bi donn gidans bann lenstitisyon edikasyonnel ek 

formasyon pour pli byen adapte zot bann progranm avek bann bezwen pei ek bann anplwayer.  

 

Avek bi asire ki bann servis lanplwa i vin pli aksesib, en alokasyon SCR 3.5 milyon in ganny fer 

pour finans premye faz sistenm lenformasyon ek servis laplikasyon ‘online’. Bann servis pou enkli 

lanrezistreman dimoun ki pe rod travay ek bann pos ki pa pe ganny okipe, bann legzersis 

similasyon lantretyen travay, ek lanrezistreman lo bann progranm lanplwa. Sa sistenm pou osi 

nimeriz bann prosedir entern minister e fasilit swivi ek finalizasyon bann laplikasyon. 

5.2. Lendistri, Lenvestisman e Antreprenarya 

Madanm Spiker, nou Gouvernman i krwar dan kapasite antreprener Seselwa pour prodwir bann 

keksoz de kalite ki kapab fer Sesel fyer. Se dan sa lespri ki kanpanny  "Aste Lokal" pou kontinyen, 

e plis zefor pou ganny fer atraver progranm branding "Seychelles Made" pour met an valer nou 

bann prodwi lokal.   

Bidze Portfolyo Lendistri e Lantrepriz an 2027 in fer provizyon pour sa bann proze swivan: 

• SCR 12 milyon pou soutenir dezyenm faz devlopman lenfrastriktir lo zil Eve,  Praslin, 

• SCR 3.5 milyon pour bann travay lenfrastriktir semen dan Perseverance,   

• SCR 3.0 milyon pour renovasyon ek modernizasyon Camion Hall, 

• SCR 2.8 milyon pou  devlopman Vilaz Lantrepriz Anse Royale,  

• SCR 2.8 milyon pou renovasyon ek amelyorasyon bann sant lantrepriz, 

• SCR 2.8 milyon pour bann travay lenfrastriktir  lo semen Daroa, Providans, 

• SCR 2.5 milyon pou finans bann travay larpantaz ek preparasyon en plan devlopman pour 

Lotorite Zón Endistriyel, 

• SCR 2.5 milyon pour amelyor drenaz kot  'Marine and Auto Industrial Park', 

• SCR 1.2 milyon pou ganny envesti ant STAR Seychelles ek Aqua Glass, 

• SCR1.2 milyon dan lezot travay drenaz, enkli dan rezyon Taylor Smith, e 

• SCR 759 mil ver renovasyon sant pour bann pti e mwayen lantrepriz lo ansyen sit STC, 

Grand Anse Praslin 

Bidze 2027 i fer en alokasyon SCR 38 milyon anba 'SMEs Scheme'. Avek realite lekonomi, 

Gouvernman in vwar li neseser pou ogmant akse avek finans pou plis pti biznes anba skim loan 

SME.  Bann propozisyon ki dan staz final e pou byento pas devan Konsey Minis i enkli revwar 

bann kriter pou kalifikasyon anba sa skim pou ki plis biznes i kapab benefisye, ogmant sonm 

maksimonm lón pou ariv SCR 5.0 milyon sorti SCR 3.0 milyon. Bann lezot laspe sa skim notaman 

to lentere pou osi ganny revwar dan faver bann pti biznes. 

Madanm Spiker, Gouvernman pou osi revwar redwir to lentere e nou pou ogmant peryod repeyman 

sa bann loan avek bi pou redwir nivo repeyman ki bann benefisyer sa Skim in bezwen fer tou le 

mwan. Bann benefisyer egzistan pou kapab osi restriktir zot loan pou aplik sa bann nouvo term e 

osi benefisye en rediksyon dan nivo repeyman.   

Bann gran proze lenvestisman 

Madanm Spiker, Sesel i kontinyen atir lenvestisman etranze. Pandan 2026 noun vwar realizasyon 

plizer gran proze lenvestisman tel ki proze 'Villa Michel Reybier' lo Praslin tandis ki bann 

lenvestisman tel ki proze 'Melia Resort' i kontinyen progrese.  An 2027 nou ekspete vwar lansman 

travay pou proze 'ex-Reef hotel'. Noun deza ganny plizer kontak avek lenvestiser ki enterese 

devlop proze lotel e villa o de ganm lo 'Ile Aurore'. Avek proze konblaz noun deza ganny aprose 

par plizyer gran lenvestiser kin montre lentere pou devlop sa bann later e zil ki nou pe konble. 

Entrodiksyon Bord Devlopman Sesel (Seychelles Development Board) 

Madanm Spiker, an 2027, Minister Lenvestisman pou entrodwir mezir adisyonnel pou  amelyor 

klima lenvestisman.  

Premyerman, pou rann bann letap e prosedir fer biznes vin pli efikas e rapid, en nouvo striktir pou 

ganny kree ki pou anmenn en nomm antite piblik lie a lenvestisman anba en sel striktir ki nou pou 

apel 'Seychelles Development Board' (SDB).  Konsiltasyon ant Minister Lenvestiman ek lezot 

Minister e Lazans ki pou tonm anba SDB pou ganny fer boner an 2027 swivi par kad legal e 

operasyonalizyon. 

Sa model Bord Devlopman i menm model ki'n ganny adopte dan bann pti pei emerzan tel ki 

Sengapour, Moris, Rwanda e Estoni e ki'n kontribye  pou anmenn amelyorasyon enportan dan 

lanvironnman biznes. 

Sistenm Santralize pour Verifikasyon  

Madanm Spiker, enn bann kontrent mazer ozordi ki retard biznes dan bann tranzaksyon finansyer 

se dele letan souvan long, ki biznes osi ki endividi i fer fas avek. Enn bann rezon pou sa se ki 

sistenm verifikasyon par bann lenstitisyon i pa entegre e souvan lenformasyon i disperse. Osi 

diferan lenstitisyon i servi diferan sours lenformasyon. Serten pei, enkli bann pti pei tel ki 

Sengapour, in sirmont sa defi par entrodwir en sistenm verifikasyon santralize. Konsey Minis in 

aprouv prensip pou Sesel osi adopte en tel sistenm santralize. Travay pou met sa sistenm an plas 

pou komanse boner 2027. 

 

Revi Kad Legal Lenvestisman 

Madanm Spiker, touzour dan zefor pou moderniz nou lankadreman levestisman, an 2027 

Gouvernman pou antreprann en revizyon dan kad legal ki kouver lenvestisman. Sa i enkli 

Seychelles Investment Act (2010) e son bann regilasyon.  Serten restriktirasyon dan bann 

lenstitisyon ki gouvernn lenvestisman in deza konmanse, ki mye defini rol Minister responsab pou 

Lenvestisman e Bord Lenvestisman pou Sesel (SIB). 

 

5.3. Lekonomi Nimerik 

Madanm Spiker, transformasyon nimerik i reprezant en zouti enportan pou diversifye nou 

lekonomi, amelyor prodiktivite e kree nouvo loportinite pou nou pep, partikilyerman nou zenn 

zenerasyon.  

An 2026, Sesel ti konplet son Stratezi Nasyonal Nimerik e Lentelizans Artifisyel pour peryod 

2026-2031. An 2027, Gouvernman pou bouz ver enplimantasyon sa stratezi. 

Madanm Spiker, en priyorite kle pou modernizasyon servis piblik se atraver lentrodiksyon bann 

servis nimerik. Pandan 2027, Gouvernman i ekspekte entrodwir plizyer nouvo servis nimerik tel 

ki:  

• lanrezistreman biznes ek lakonpannyen   

• lanrezistreman ek laplikasyon later 

• laplikasyon pour permi travay  

• servis lapolis e  

• student laptop scheme  

Travay pou osi kontinyen pou moderniz Sistenm Licensing Trafik, amelyor platform SeyID e 

entrodwir nouvo sistenm pour zesyon resours imen sekter piblik.  

Pou siport sa bann devlopman, Gouvernman pou komans lenplimantasyon proze ‘Cloud and Data 

Centre’ an 2027, avek finansman Labank Mondyal. Sa lenvestisman pou fourni en lenfrastriktir 

modern e sekirize pou abrit bann servis nimerik Gouvernman, anmenmtan ki i permet en pli gran 

lentegrasyon e konsolidasyon bann sistenm teknolozi lenformasyon ki egziste. En montan SCR 

59.1 milyon in ganny bidzete an 2027 pour sa proze, ki ekspekte vin konpletman operasyonnel an 

2028.   

Madanm Spiker, an 2027, DICT pou fer avanse bann linisyativ ki annan pour bi amelyor kalite e 

abordabilite bann servis broadband, ranforsi ‘digital literacy’ e ankouraz plis adopsyon bann 

teknolozi nimerik par bann pti e mwayen antrepriz.  

Anmezir ki nou pei i vin pli depandan lo bann teknolozi nimerik, protez nou sistenm lenformasyon 

i egalman enportan. Gouvernman ti konplet Stratezi Nasyonal ‘Cybersecurity’ 2027-2031 an 2026. 

Pandan 2027, priyorite pou ganny donnen pou ranforsi kapasite sirveyans ‘cybersecurity’ 

Gouvernman, ranforsi Lekip Nasyonal Repons Dirzans Konpiter, antreprann en Evalyasyon Risk 

‘Cyber’ Nasyonal e komans travay lo en nouvo lalwa ‘Cybersecurity’.  

Madanm Spiker, nou lobzektif se pou batir en lekonomi nimerik ki enklisiv, sekirize e aksesib 

pou tou Seselwa. 

5.4.Sekter Tourizm 

Madanm Spiker, tourizm i reste pilye kle nou lekonomi. Nou lanbisyon se pour sak vizit, Sesel i 

ofer en leksperyans eksepsyonnel e anmenn plis reveni e benefis pour nou pep. 

Pour amelyor kalite nou bann prodwi ek servis, SCR 2.2 milyon in ganny prevwar an 2027 pour 

lenspeksyon, klasifikasyon ek progranm "Sustainable Seychelles". Sa pou enkli lentrodiksyon 

evalyasyon kalite servis dan nou progranm klasifikasyon. Avek en alokasyon SCR 3.2 milyon, 

progranm lospitalite Lafyerte Sesel pou ganny revwar apre senk an legzistans, avek bann sesyon 

formasyon adapte avek bann bezwen lendistri. 

Governman pou osi met lanfaz lo devlopman ek retansyon bann travayer kalifye, e ranforsi 

kolaborasyon ant bann profesyonnel lendistri ek Lakademi Tourizm Sesel pour partaz zot 

lekspertiz avek bann etidyan. Pour lannen 2027, SCR 11.4 milyon pou al anver devlopman fasilite 

lenfrastriktir kot lakademi, pour ofer bann etidyan ek lenstrikter dan lar kiliner bann fasilite 

modern. 

En lot SCR 3.9 milyon in ganny prevwar pour reviz bann polisi ek regilasyon kle, pou ankouraz 

plis lenvestisman ek inovasyon dan sekter. 

Madanm Spiker, Bord Tourizm Sesel, STB, ki’n ganny reetabli anba Seychelles Tourism Board 

Act 2026, an 2027 pou antre dan son premye lannen konplet konman en lenstitisyon separe. Pour 

2027, STB pou resevwar en alokasyon SCR 117.1 milyon, en logmantasyon SCR 35.8 milyon 

konpare avek bidze revize 2026.  

Madanm Spiker, STB i annan en rol enportan pou konsolid prezans Sesel dan nou bann marse kle, 

enkli Lerop, e diversifye demann atraver lezot rezyon, segman ek sezon. Sa travay pou swiv 

direksyon nasyonal “Higher Value, Lower Impact” set a dir plis valer ekonomik avek mwens 

lenpak lo nou lanvironnman.  

Madanm Spiker, dan nou zefor pou diversifye lekonomi, Minister Tourism, Lenvestisman, 

Transpor e Later, in komans konsiltasyon avek sekter prive pou develop aktivite Super-yacht dan 

Sesel. Lendikasyon ki noun gannyen a traver sa bann konsiltasyon i ki Sesel i annan gran potansyel 

pou develop sa aktivite lo en pli gran lanpler.     

5.5.Sekter Finansyel 

Madanm Spiker, sekter finansyel i kontinyen prezant gran loportinite pou lenvestisman, lanplwa e 

krwasans ekonomik. Nou lobzektif se pou asir devlopman sa sekter. Pour siport sa zefor, an 2027 

Gouvernman pou etablir en Departman Sekter Finansyel dan Minister Finans, Planifikasyon 

Ekonomik, Komers ek Lenvestisman, avek en alokasyon bidze SCR 12.6 milyon. En priyorite kle 

sa departman se pou devlop en Stratezi Sekter Finansyel ver lafen 2027, ki pou kouver servis 

finansyel domestik e enternasyonal, lenvestisman, inovasyon e lenklizyon finansyel. 

Madanm Spiker, mentenir konfyans dan Sesel koman en sant finansyel enternasyonal repitab i 

reste esansyel. An Fevriye 2026, Sesel ti ganny retire lo Annex II Linyon Eropeen pour bann 

ziridiksyon ki pa korpore lo taks. Sesel in osi komans son Evalyasyon Mityel anba kad ‘Financial 

Action Task Force’, ki evalye bann zirisdiksyon lo bann standar pou konbat blansisaz larzan e pou 

lit kont finansman terorizm e ‘proliferation’. Rapor Sesel i ekspekte ganny diskite dan meeting 

Eastern and Southern Africa Anti-Money Laundering Group (ESAAMLG) an Mars 2028.   

An 2027, Gouvernman pou entrodwir en nouvo kad legal ki kouver bann Zon Ekonomik Spesyal 

ou "Free Zone" pou ranplas lalwa ‘International Trade Zone’, 1995. Sa kad pou kouver 

lenvestisman dan bann servis finansyel spesyalize, enkli "Fund Administration", ‘wealth 

management’ e "Fintech" (teknolozi finansyel, enkli lanmonnen elektronik). Gouvernman pe osi 

revwar kad sekter Lasirans pou siport inovasyon, ogmant varyete prodwi e devlop marse domestik. 

Madanm Spiker, pour soutenir krwasans ek diversifikasyon nou sekter Finansyel, Gouvernman, 

pou revwar lankadreman 'Regulatory Sandbox'. Atraver sa linisyativ Sandbox, Lotorite Servis 

Finansyel pou kolabor etwatman avek Labank Santral pou asire ki sa bann nouvo teknolozi 

finansyel ek model biznes i ganny teste dan en lanvironnman kontrole e kordinen, anba sipervizyon 

bann regilater, avan zot ganny adopte lo en pli gran lanpler. 

Sa lapros ki ozordi pe ganny adopte a traver lemonn pou permet Sesel ankouraz linovasyon dan 

en fason kontrole, transparan e responsab, tout an prezervan stabilite finansyel nou pei. I pou osi 

ranforsi lekspertiz nou bann regilater e ed nou devlop bann domenn spesyalize pour soutenir 

lavenir nou sekter finansyel. 

Madanm Spiker, an 2027 nou pou osi vwar lentrodiksyon plizyer linisyativ dan sekter finansyel. 

Sa pou: 

• Entegrasyon peyman e koleksyon reveni Gouvernman dan sa bann platform an 2027, akote 

nouvo Sistenm Lenformasyon Zesyon Finansyel Entegre (IFMIS) par Minister Finans. Sa 

i ava amelyor lefikasite, ranforsi kontrol finansyel e redwir prosesis mannyel.  

• Enklizyon ‘Treasury bills e bonds’ dan son Sistenm Depozitwar Santralize Labank Santral 

pandan premye sis mwan 2027, avek en ‘investor portal’ elektronik pou fer bann sekirite 

Gouvernman pli aksesib. Madanm Spiker, pou ranforsi lenklizyon finansyel, partisipasyon 

dan Credit Information System, sa platform nimerik santralize ki bann lenstitisyon ki donn  

• Progresivman enkli bann lezot lenstitisyon ki donn fasilite kredi tel ki ‘hire-purchase’, 

‘credit-sales’ e ‘financial leasing’ dan Credit Information System.  

• Kontinyen travay pou lenplimantasyon en ‘National Payment Switch’ pou moderniz nou 

lenfrastriktir peyman domestik. Parmi bann benefis prensipal sa linisyativ i en rediksyon 

kou relye avek tranzaksyon kart. Ozordi bann sarz lo kart banker i reste eleve akoz mazorite 

bann tranzaksyon i ganny anvoye atraver bann rezo peyman enternasyonal menm ler tou 

lede sa endividi ki peye e sa ki resevwar i baze Sesel. Sistenm 'National payment switch' 

pour envit sa. 

• Gouvernman pou enplimant en platform peyman santralize  an 2027 konman parti son bann 

linisyativ peyman elektronik e pou amelyor bann tranzaksyon peyman ant Gouvernman ek 

piblik. Sa linisyativ pou en one-stop kot bann biznes ek endividi pou kapab fer peyman 

avek diferan antite Gouvernman pou tou servis ki enkli laysenns, taks, lanrezistreman, 

lanmann, permi.  

• Travay pou progrese an 2027 ver lentrodiskyon ‘Unified Payments Interface’ (UPI) pou 

Sesel avek siport Gouvernman Endyen. Sa linisyativ i annan pour bi permet bann peyman 

nimerik sekirize pour bann rezidan, biznes e viziter. 

Madanm Spiker, demars Fon Pansyon pou aste sa 22 poursan par 'Standard Chartered Bank' dan 

labank Nouvobanq in ariv lo son staz final. Nou ekspekte sa tranzaksyon i ganny konplete boner 

2027. 

5.6.Sekter Lapes e Lekonomi Ble 

Madanm Spiker, sekter lapes ek lekonomi ble i reste enn bann pilye enportan nou lekonomi. Pour 

soutenir sa bann priyorite dan lapes ek lekonomi ble, en seri proze lenvestisman kapital zere par 

Lotorite Lapes Sesel (SFA) pou ganny emplimante an 2027. Sa bann lenvestisman pou amelyor 

bann lenfrastriktir ek fasilite pour bann peser, soutenir devlopman akwakiltir e ranforsi kapasite 

SFA pour deservi sa sekter. Sa bann alokasyon pou al ver sa bann proze swivan. 

• SCR 8.0 milyon pour travay konblaz pour amelyor bann fasilite ek akse pour bann bato 

lapes, Anse Etoile 

• SCR 3.7 milyon pou al ver bann travay lo miray ke ek ponton Providence. 

• SCR 1.1 milyon in pour lenstalasyon en ponton ek en baraz Baie Sainte Anne 

Madanm Spiker, pou kontinyen devlop bann fasilite lapes dan nou bann kominote, bidze i prevwar: 

• SCR 6.0 milyon pour bann fasilite lapes English River 

• SCR 1.6 milyon pour bann magazen stokaz lekipman lapes Anse Etoile 

• SCR 334,000 pour bann fasilite lapes Anse La Mouche. 

An liny avek nou priyorite pour devlop akwakiltir konman en nouvo pilye lekonomi ble, SCR 11.3 

milyon in ganny prevwar pour dezyenm faz sant pour bann lespes reprodikter, zot adaptasyon ek 

karantenn. Sa lenvestisman pou ranforsi bann lenfrastriktir neseser pour soutenir devlopman sa 

sou-sekter ek bann loportinite prodiksyon, lenvestisman ek lanplwa ki i kapab anmennen. 

Bidze i osi prevwar SCR 32.3 milyon pour batiman loperasyon SFA ek SCR 4.1 milyon pour 

batiman SFA pour lapes artizanal. 

5.7.Sekter Lagrikiltir 

Madanm Spiker, Gouvernman pe osi renouvle son langazman pour redonn en nouvo souf sekter 

lagrikiltir avek bi ranforsi sekirite alimanter nou pei ek proteksyon biyosekirite.  

 

An 2027, en bidze SCR 69.1 milyon  pe ganny mete pou reentrodwir sibvansyon lo manze zannimo 

e ogmant sibvansyon pour labatwar poul ek koson e pour bann karkas ki pas atraver labatwar. Sa 

bann mezir i annan pour bi redwir kou prodiksyon, ankouraz fermye pour ogmant oubyen 

rekonmans zot aktivite elevaz, atir nouvo lenvestisman e ogmant prodiksyon lokal lavyann poul 

ek pork.  

  

Gouvernman pou osi ranforsi akse avek finansman atraver  en revi Fon Devlopman Lagrikiltir 

(ADF). Bann lamanman ki pou ganny propoze avek Konsey Mininis byento pou adres bann defi 

egzistan e reponn a bann bezwen ki pe evolye dan sekter lagrikiltir.  Sa bann amelyorasyon pou 

konsantre lo elarzi varyete aktivite lagrikiltir ki kalifye pou finansman, e redwir to lentere e peryod 

repeyman lo loan. En alokasyon SCR 30 milyon in ganny fer dan bidze 2027. I deza annan SCR 

74.3 milyon dan sa fon. Menm revi osi pou ganny fer avek Fon Devlopman Lapes. 

Pour lannen 2027, program lenvestisman dan sa sekter i enkli: 

• SCR 15 milyon pou  konstriksyon en nouvo bazar Roche Caiman   

• SCR 9.5 milyon ver kontinyasyon renovasyon bazar Victoria, ki ti konmanse an 2024 

• SCR 6.0 milyon pour konstriksyon en nouvo batiman pour Departman Lagrikiltir Union 

Vale, pou anmenn bann servis agrikol anba en sel twa 

• SCR 5.5 milyon pou lenvestisman dan Lenstiti Lagrikiltir ek Ortikiltir Sesel ki enkli SCR 

1.0 milyon pour kontinyasyon konstriksyon en nouvo blok ki pou enkli en lasal pour bann 

travayer e SCR 4.5 milyon pour moderniz bann fasilite formasyon dan domenn elevaz ek 

prodiksyon 

• SCR 4.0 milyon in osi ganny prevwar pour renovasyon konplet konpleks agrikol Praslin 

• SCR 2.6 milyon pou konstriksyon lofis sant 'pig genetic' 

• SCR 2.0 milyon pou  kontinyasyon bann travay pour retir depo later ek labou dan bann 

larivyer ek lanmar 

• SCR 1.5 milyon  pou amelyor bann sistenm irigasyon 

• SCR 600,000 pou bann lezot pti proze 

An plis en sonm SCR 1.0 milyon in ganny bidzete pou sak sa bann proze swivan: 

• Kontinyasyon konstriksyon bann pti bazar dan bann distrik pou donn bann fermye plis 

lespas pour vann zot prodwi e fasilit akse kominote avek bann prodwi agrikol lokal. 

• Mentenans sant 'pig genetic' 

• Bann lezot proze 'upgrading' 

• Pour met koltar lo bann semen gravye pou fasilit akse pour fermye 

• Konstriksyon bann nouvo semen ki deservi bann later agrikol 

• Pour aste en lensinerater pour Lazans Nasyonal Biosekirite 

• Re-roofing batiman Ex BBC 

Madanm Spiker, manda Lenstiti Lagrikiltir ek Ortikiltir Sesel in osi ganny elarzi pour enkli 

fonksyonman laboratwar nasyonal pour later, devlopman ek transfer nouvo teknolozi avek bann 

fermye, ensi ki formasyon bann profesyonnel ek teknisyen dan lagrikiltir. Sa manda i osi enkli 

promosyon bann sistenm lagrikiltir ki pli rezilyan fas avek sanzman klima, atraver adaptasyon 

baze lo lekosistenm ek bann solisyon baze lo lanatir. 

Madanm Spiker, sekter lagrikiltir i enn bann sekter ki santi lefe sanzman klimatik ek bann presyon 

lo lanvironnman pli for. Pour sa rezon Gouvernman pou kontinyen met an plas bann linisyativ ki 

pour fer sa sekter vin pli rezilyan. Priyorite pou alors ganny mete lo amelyorasyon sekirite ek 

disponibilite delo lo bann laferm, devlopman bann sistenm irigasyon pli efikas, promosyon bann 

metod prodiksyon agrikol ki adapte avek sanzman klimatik, ranforsi bann pratik pour zer later dan 

en fason dirab, ensi ki ankouraz resiklaz ek litilizasyon prodiktif bann deşe agrikol ek organik. 

6. Devlopman Kapital Imen 

6.1.Sekter ledikasyon 

Madanm Spiker, si nou anvi en lekonomi pli prodiktiv, ki kre plis loportinite lanplwa e ki kapab 

fer fas avek bann defi lavenir, nou bezwen kontinyen envestir dan nou pep, dan zot ledikasyon. 
 

Depi lendepandans, nou’n fer bokou progre pour donn nou zanfan akse avek ledikasyon 

konpreansiv e de-kalite . Me ozordi, nou pa kapab kontant nou zis avek fer sir ki zot al lekol. Nou 

bezwen asire ki zot aprann byen, devlop bann bon valer, ganny konfyans dan zot kapasite e sorti 

lekol avek bann konpetans ki zot pou bezwen dan lavi. Teknolozi pe sanze, bann nouvo metye pe 

devlope, e nou sistenm ledikasyon pe evolye ansanm avek sa bann sanzman. 

 

Madanm Spiker, pour 2027, en total apepre SCR 1.6 bilyon in ganny prevwar pour portfolyo 

Ledikasyon ek Devlopman Resours Imen.  
 

Sa alokasyon i siport Plan Stratezik Minister Ledikasyon ek Devlopman Resours Imen 2026–2030. 

Sa plan i met lanfaz lo kalite lansennyman, bon gouvernans, formasyon pour travay, 

transformasyon nimerik ek amelyorasyon bann lenfrastriktir.  
 

Madanm Spiker, en bon depar dan lavi i konmans dan nou lanfans. Se dan nou bann lakres ek 

lenstitisyon ki nou zanfan i konmans devlop zot konfyans, zot langaz ek zot lanvi aprann. Pour 

2027, IECD pou resevwar SCR 52.6 milyon. Travay pour ranforsi swivi kalite ledikasyon  dan 

bann lakres ek preskoler, form bann edikater e travay pli pros avek bann paran pou ganny 

entansifye. Nou anvi ki sak zanfan i ganny sa bon fondasyon, kwa ki swa son sirkonstans. 
 

Me kalite ledikasyon i osi depan lo kondisyon dan ki nou zanfan i aprann. En lekol i bezwen en 

landrwa kot zanfan i santi zot an sekirite, kot ansennyan i kapab fer zot travay byen, e kot bann 

fasilite i ankouraz laprantisaz. Se pour sa ki Gouvernman pe kontinyen envestir dan renovasyon 

ek konstriksyon nou bann lekol. 
 

Pour 2027, SCR 155.2 milyon in ganny prevwar pour bann proze kapital Minister Ledikasyon, en 

logmantasyon SCR 57.6 milyon konpare avek bidze revize 2026. Parmi bann proze prensipal, nou 

annan: 

• SCR 58.5 milyon pour konstriksyon nouvo lekol La Digue, ki pou kontinyen par faz 

• SCR 11 milyon pour renovasyon Lekol Segonder Pointe Larue 

• SCR 10 milyon pour rekonstriksyon lakres Anse Boileau e SCR 7.5 milyon pour blok P5 

ek P6 Lekol Primer Anse Boileau 

• SCR 5.6 milyon pour 8 nouvo lasal laklas kot Lekol Primer Perseverance 

• SCR 4.2 milyon pour en nouvo blok kot Lekol Primer Pointe Larue, avek en bibliotek, en 

lasal konpiter ek en lasal miltifonksyonnel 

• SCR 4.0 milyon pour rekonstriksyon en blok de letaz kot lekol La Retraite 

• SCR 3.0 milyon pour en lespas kouver miltifonksyonnel kot Lekol Segonder Anse Royale  

• SCR 2.5 milyon pour en teren zwe kot Lekol Segonder Praslin. 

Madanm Spiker, konstrir en lekol i enportan. Me nou bezwen osi fer sir ki sak zanfan i kapab profit 

loportinite ki sa lekol i ofer. En zanfan ki ariv lekol san manze, oubyen ki annan difikilte pour 

ganny transpor, pa pe konmans son lazournen avek menm sans ki lezot. Pour sa rezon, Bidze 2027 

i mentenir bann sipor swivan: 

• SCR 22.7 milyon pour alawenns bann etidyan a plen tan dan bann sant profesyonnel; 

• SCR 23.3  milyon pour transpor bann zelev atraver SPTC;  

• SCR 11.5 milyon pour pti dezennen e SCR 23.9 milyon pour repa midi dan lekol; 

• SCR 7.3 milyon pour alawenns bann ‘mature students’; e 

• SCR 7.3 milyon pour ‘Internet’ dan bann lekol  

• SCR 2.32 milyon pour materyo liniform; 

 

Sa bann provizyon pou ede soulaz bann fanmir e donn plis zanfan ek zenn en sans egal pour 

kontinny zot ledikasyon. 

 

Madanm Spiker, okenn reform dan ledikasyon pa pou reisi san nou bann ansennyan. Se zot ki, 

toulezour ankouraz en zanfan ki pe ganny difikilte, dekouver son talan e ed li krwar dan son prop 

kapasite. Nou bezwen mye rekonnet zot kontribisyon, donn zot sipor e fer lansennyman reste en 

profesyon ki bann zenn Seselwa i fyer pour swazir. 
 

Dan sa konteks, SCR 53.7 milyon in ganny mete pour peyman revizyon skim  bann ansennyan ki 

ti pran lefe an Zilyet 2026. I osi prevwar SCR 3 milyon pour azisteman saler bann asistan 

ansennyan apre zot formasyon neseser , e SCR 7.7 milyon pour lezot azisteman saler. 

 

Madanm Spiker, nou osi anvi ki ledikasyon i ouver laport, pa zis ver en diplonm, me ver en travay, 

en metye, oubyen posibilite pour kree son prop biznes. Pour sa rezon, Gouvernman pe siport 

devlopman syllabus IGCSE adapte avek konteks Sesel ek zot akreditasyon, avek en provizyon 

SCR 2.8 milyon lo mwayen term.  
 

Nou bezwen osi pli byen alinny bann labours avek demann marse lanplwa e priyorite nasyonal, 

espesyalman dan teknolozi, lasante, lagrikiltir, tourizm ek lekonomi ble. Nou pou kontinyen 

valoriz bann metye teknik ek profesyonnel, ansanm avek devlopman Sant Formasyon 

Profesyonnel ek Teknik. Lazans Karyer ek Ledikasyon Avanse pou resevwar SCR 248.5 milyon, 

ki enkli SCR 237.1 milyon pour bann labours. Sa i en lenvestisman enportan, e nou bezwen asire 

ki i ed nou bann zenn devlop konpetans ki pei i bezwen. 

 

Madanm Spiker, dan sa zefor pour donn tou nou bann zenn en sans, nou pa kapab oubliy bann ki 

pe fer fas avek difikilte. Pour 2027, SCR 8.8 milyon in ganny prevwar pour loperasyon Youth 

Hope Centre, ki pour enkli rekritman bann enstrikter enkli de sikolog.  
 

Madanm Spiker, a lafen, sikse nou lenvestisman dan ledikasyon pa pou ganny mezire zis par 

kantite larzan ki nou depanse. I pou ganny mezire par sa zanfan ki aprann avek konfyans, sa 

ansennyan ki ganny sipor pour fer son travay, e sa zenn ki sorti dan formasyon avek en vre 

loportinite pour avanse dan lavi. Ler nou envestir dan ledikasyon, nou pe prepar bann travayer, 

antreprener ek dirizan demen. 

6.2.Sekter Lasante 

Madanm Spiker, en pei ki anvi devlope, kree plis lanplwa e ogmant son prodiktivite i bezwen, 

avan tou, en popilasyon an bonn sante. Ler en dimoun i malad, sa i annan en lenpak negativ pa zis 

lo li, me osi lo son fanmir, son travay e son kominote. Gouvernman i alors konsider lasante konman 

en lenvestisman esansyel dan byennet nou pep e dan lavenir Sesel. 
 

Nou lobzektif i senp: ki sak Seselwa, nenport kote i reste, i kapab ganny en servis lasante ki 

aksesib, an sekirite, efikas e avek respe ek dignite. Nou bezwen moderniz nou bann fasilite, 

ranforsi kapasite nou bann profesyonnel e amelyor lafason ki nou sistenm lasante i fonksyonnen. 

Madanm Spiker, pour lannen 2027, Gouvernman in met en total SCR 1.5 bilyon pour sekter 

lasante, en logmantasyon apepre SCR 70 milyon konpare avek bidze revize 2026.  

 

Sa bann lenvestisman i ganny akonpannyen par en reform pli larz dan sekter lasante, ki ti konmanse 

an 2026 e ki pou kontinyen par faz ziska 2028. Anba vizyon “New Era of Care: Reform with 

Heart”, nou pe ranforsi gouvernans, responsabilite, planifikasyon finansyel ek kalite servis, pour 

ki resours ki ganny bidzete i anmenn bann amelyorasyon konkret pour nou popilasyon. 

 

An 2027, Minister Lasante pou osi devlop en nouvo Plan Stratezik Nasyonal pour Lasante, ki pou 

donn en direksyon kler lo bann priyorite e rezilta ki nou anvi atenn.  

 

Pour ranforsi kad regilasyon ek koperasyon dan lasante, bidze Departman Polisi, Stratezi ek 

Responsabilite i osi enkli SCR 1.5 milyon pour kontribisyon Sesel kot African Medicines Agency. 

Sa i en lenvestisman dan en meyer kad regilasyon bann medikaman ek proteksyon lasante piblik. 

 

Madanm Spiker, enn bann pli gran defi nou sistenm lasante se bann fasilite ki pe vyeir e bann 

lespas ki nepli ase pour reponn a demann. Pour sa rezon, dan Program Lenvestisman pour 2027, 

SCR 82.2 milyon in ganny prevwar pour bann proze kapital Departman Servis Swen Lasante, enkli 

SCR 18.8 milyon finansman atraver don etranze.   

 

En proze ki annan en lenportans spesyal pour lavenir nou pei se nouvo Lopital. An partenarya avek 

Gouvernman Lenn ek bann lezot akter konsernen, Gouvernman i vize pour finaliz en plan detaye 

pour sa proze avan lafen premye trimes 2027, avek lobzektif pour konmans travay konstriksyon 

dan trwazyenm trimes 2027. 

 

Pour 2027, proze kapital i enkli SCR 22.2 milyon pour travay konsiltasyon ek preparasyon 

lenfrastriktir nouvo lopital. 

 

Madanm Spiker, nou osi pa kapab negliz bann fasilite kot nou bann pasyan pe ganny swen ozordi. 

Pour sa rezon, Bidze 2027 i prevwar; 

• SCR 23 milyon pour mentenans ek renovasyon Lopital Sesel, 

• SCR 6 milyon pour lezot proze lenfrastriktir lasante, 

• SCR 2 milyon pour renovasyon Lopital North-East Point,  

• SCR 2 milyon pour renovasyon ansyen batiman NIHSS. 

Nou pe osi met en lanfaz spesyal lo amelyor bann servis lasante dan nou bann kominote. An 2027, 

sa bann proze swivan in ganny bidzete: 

• SCR 10 milyon pour rekonstriksyon Sant Lasante Anse Boileau, 

• SCR 7 milyon pour konmans renovasyon mazer Sant Lasante Anse Royale,  

• SCR 6 milyon pour renovasyon Sant Lasante English River.  

 

Me lenfrastriktir tousel pa ase. Sa ki fer diferans dan lavi en pasyan se letan ki i bezwen espere, 

fason ki i ganny akeyir, lenformasyon ki i resevwar ek kalite swen ki i gannyen. Se pour sa ki 

Departman Servis Swen Lasante pou met lanfaz lo lapros “Patients First/Service Excellence”. 

 

Madanm Spiker, pour lannen 2027, Lotorite Lasante Piblik pou benefisye en alokasyon SCR 95 

milyon. Sa alokasyon pou permet Lotorite kontinyen ranforsi son travay dan prevansyon ek kontrol 

bann maladi, sirveyans lasante piblik, sekirite alimanter e proteksyon lasante nou popilasyon. 
 

Madanm Spiker, Lotorite pou  senplifye bann prosedir administratif pour bann biznes ek 

envestiser, san konpromiz bann standar lasante piblik konm swiwan. 
 

Premyerman, Gouvernman pou finaliz en nouvo regilasyon anba Public Health Authority Act, ki 

pou permet lanrezistreman bann pratik lasante dan sekter prive. Sa nouvo sistenm pou osi 

entrodwir en servis One-Stop Shop anba sekter lasante, kot bann biznes pou kapab soumet zot 

aplikasyon pour lanrezistreman ek renouvleman zot laysens dan en sel landrwa. Sa regilasyon i 

ekspekte antre an fors boner lannen 2027, e pou ede senplifye bann prosedir. 

 

Dezyenmman, Lotorite pou revwar bann prosedir aplikasyon pour bann biznes dan sekter 

alimanter, avek bi etablir bann standar minimonm ki tou operater pou bezwen respekte. Sa pou 

permet bann biznes konpran pli byen bann kondisyon ki zot bezwen ranpli, anmenmtan asir 

proteksyon lasante piblik. 

 

An plis, boner lannen 2027, Lotorite pou konplet modernizasyon son sitweb, kot tou bann gid, 

standar ek kondisyon lasante piblik pou ganny met a dispozisyon piblik.  

Nou responsabilite se pour fer sa bann lenvestisman dan Lasante vin bann rezilta ki nou pep i 

kapab santi dan zot lavi toulezour. Se koumsa ki nou pou konstrir en Sesel pli an bonn sante, pli 

rezilyan e pli prodiktiv. 

 

6.3.Sekter Sosyal, Lafanmir ek Egalite 

 

Madanm Spiker, lafanmir i reste fondasyon nou sosyete, e Gouvernman i rekonnet lenportans 

ranforsi bann valer lafanmir, protez bann endividi ki vilnerab e asire ki sak Seselwa i kapab viv 

dan dignite e sekirite. Nou langazman se pou donn sipor neseser bann fanmiy ki pe fer fas avek 

bann defi sosyal, ranforsi servis pou zanfan e group vilnerab, e amelyor kalite swen ki nou donn 

nou bann sitwayen aze. 
 

Pour lannen 2027, Gouvernman in met SCR 46 milyon anba Progranm Lenvestisman pour 

Minister Zafer Sosyal, Lafanmir ek Egalite pour amelyor bann fasilite swen sosyal e ranforsi bann 

servis ki disponib pour bann group pli vilnerab dan nou sosyete. Sa alokasyon pou ganny distribye 

konm swivan: 

• SCR 20 milyon pour kontinyasyon bann travay renovasyon mazer kot bann lakour dimoun 

aze 

• SCR 9.4 milyon pour konstriksyon ‘Crisis Center’ ki pou komanse ver lafen 2026, avek bi 

ranforsi servis lentervansyon e sipor pour bann endividi e fanmiy ki pe eksperyans bann 

sirkonstans difisil 

• SCR 9 milyon pour konplet Sant Rezidansyel Youth Hope pour ranforsi servis sipor 

rezidansyel pour bann zenn vilnerab. Sant Youth Hope Rezidansyel pou vin an operasyon 

ver premye kar 2027 

• SCR 5.6 milyon pour konplet lagrandisman Lakaz Dimoun aze Anse Royale 

• SCR 2 milyon in ganny mete pour renovasyon ‘Domestic Violence Shelter’ pour amelyor 

bann fasilite ki disponib pour bann endividi ki bezwen proteksyon ek lasistans, an menmtan 

ki Minister pe fer en revi lo sa lalwa e met an plas en kad operasyonnel pour son 

lenplimantasyon. 

 

Madanm Spiker, Gouvernman i reste angaze pou promouvwar enklizyon e asire ki bann zanfan 

avek dezabilite i ganny loportinite pou partisip plennman dan lasosyete. Anliny ek sa, Konsey 

Nasyonal pour Zanfan (NCC) in entrodwir linisyativ ‘Fun Without Limits’. Sa progranm i annan 

pour bi donn sa bann zanfan loportinite enteraksyon sosyal, aktivite rekreasyonnel, sipor 

‘therapeutic’ e devlopman bann konpetans lavi, an menm tan ranforsi sipor pour zot fanmiy. 
 

Bidze 2027 pou sa menm Minister i enkli SCR 7.7 milyon anba skim ‘Neurodivergent’, en skim 

ki ti lanse an 2026, an antisipasyon en logmantasyon dan lakantite zanfan ki kalifye lasistans anba 

sa skim. An plis ki sa, alokasyon pour ‘Foster Care Scheme’ in ogmante pour vin SCR 9.9 milyon, 

ki reprezant en logmantasyon SCR 2.6 milyon, oubyen 35 poursan, konpare avek bidze revize 

2026. Sa provizyon adisyonnel pou siport lentrodiksyon en nouvo progranm pou donn en alawens 

skoler sak zanfan ki pe reste dan bann fwaye. 

 

Madanm Spiker, Gouvernman i rekonnet lenportans pou asire ki bann zenn manman i ganny sipor 

neseser pou kontinnyen zot ledikasyon e  bann konpetans neseser pou vin endepandan 

finansyerman. Dan sa laliny, en nouvo skim lasistans, avek en alokasyon SCR 1.2 milyon dan 

bidze 2027, pou ganny entrodwir pou siport bann zenn manman ki’n eksperyans lansentman anba 

laz, permet zot kontiny zot ledikasyon oubyen anrezistre dan bann progranm devlopman konpetans 

e formasyon vokasyonnel.  
 

Madanm Spiker, parey in ganny anonse par Prezidan pandan selebrasyon lazournen enternasyonal 

bann dimoun aze, Gouvernman pou ogmant benefis retret sekirite sosyal tou le mwan par ankor 

SCR 800, aparti le 1 Zanvye 2027. Sa i swiv logmantasyon SCR 800 ki ti ganny enplimante an 

Zanvye 2026, ki pou anmenn logmantasyon kimilatif a SCR 1,600 par mwan zis dan en peryod 

douz mwan. I enportan pou met sa bann logmantasyon an perspektiv.  

 

Madanm Spiker, mon fer rapel sa Lasanble  ki pandan sa peryod senk an depi 2021 ziska 2025 

anba ansyen ladministrasyon, selman en logmantasyon maksimonm SCR 900 par mwan ki ti ganny 

donnen pour nou bann pansyonner pandan zot senk an dan lofis. An konparezon, nou 

ladministrasyon in deza donn en logmantasyon SCR 1,600 nou bann pansyonner dan mwens ki 

douz mwan. Nou Gouvernman pou ogmant benefis retret pou ariv ziska SCR 10,000 par mwan 

par lannen 2029.  

 

Madanm Spiker, Gouvernman i osi rekonnet rol enportan ki bann home carer i zwe pou siport nou 

bann sitwayen aze e bann dimoun ki bezwen lasistans dan zot lavi toulezour. Dan sa lalinny, 

Gouvernman, atraver Lazans Swen kot Lakour, pe travay lo en kad konpreansiv ki annan pour bi 

profesyonnaliz sekter swen kot lakour, enkli en revizyon striktir reminerasyon, kondisyon travay, 

legzizans formasyon e loportinite pour devlopman profesyonnel.  
 

Sa reform i annan pou bi etablir en sistenm swen kot lakour pli striktire, profesyonnel e soutenab, 

e ki rekonnet responsabilite bann carer e rol bann fanmiy tout an asiran ki bann benefisyer i 

kontinnyen resevwar swen de kalite. Lazans pe kontinyen konsiltasyon avek bann parti prenan e 

pour konplete sa lannen menm. 
 

6.4.Swen Lasante Mantal 

Madanm Spiker, Gouvernman i rekonnet ki lasante mantal e byennet i fondamantal pou devlopman 

en sosyete an bonn sante, prodiktiv e rezilyan. Dan sa laliny, alokasyon bidze pour Lazans Swen 

Lasante Mantal in ogmante sorti SCR 5.5 milyon an 2026 pour vin SCR 8.6 milyon an 2027, ki 

reprezant en logmantasyon SCR 3.1 milyon, oubyen 56 poursan. Atraver sa alokasyon 

Gouvernman pou kontinyen siport operasyonnalizasyon sa Lazans, enkli ranforsi son kapasite 

enstitisyonnel, rekritman bann profesyonnel e devlopman bann kad regilatwar. 

 

6.5.Sport e Devlopman Lazenes 

Madanm Spiker, Sport i kontinnyen zwe en rol enportan dan promosyon linite nasyonal, kalite lavi 

an bonn sante, disiplin e devlopman nou bann zenn. Gouvernman i rekonnet kontribisyon nou bann 

atlet, lantrener e federasyon sportif pou reprezant Sesel enternasyonalman e enspir prosen 

zenerasyon talan sportif. 

 

Lannen 2027 pou partikilyerman enportan pour Sesel anmezir ki nou bann atlet i prepar zot pour 

partisip dan Zwe de Zil Losean Endyen. Gouvernman in fer en provizyon SCR 30.1  milyon pour 

preparasyon e partisipasyon dan sa zwe, enkli vwayaz, alawens atlet, lekipman sportif.  

 

Madanm Spiker, koman parti son progranm pli larz pour siport partisipasyon Sesel dan bann gran 

levennman sportif enternasyonal, Gouvernman an 2027 in prevwar en bidze SCR 4.9 milyon pour 

Zwe Lafrankofoni, SCR 6.1 milyon pour Zwe Lafrik e SCR 433,500 pour Zwe Olenpik. 

 

Lezot alokasyon bidzeter  in osi gann prevwar pour Minister Lazenes e Spor   konm swivan: 

• SCR 3.4 milyon pou siport bann atlet ki pe partisip dan bann konpetisyon lokal e 

enternasyonal, kan lantrennman e plasman aletranze  

• SCR 3.2 milyon pou bann federasyon ek lasosyasyon sportif pour ranforsi zot loperasyon 

e siport devlopman zot bann disiplin sportif respektiv 

Madanm Spiker, akote devlopman nou bann atlet, Gouvernman pou kontinyen envestir dan 

amelyorasyon lenfrastriktir sportif atraver pei an 2027  atraver en alokasyon bidze SCR 48.1 

milyon. Bann proze mazer i konm  swivan: 

 

• SCR10.1milyon in ganny bidzete  pou renovasyon lenfrastriktir sportif lo Praslin. Sa i enkli 

: 

o SCR 2.5 milyon pour renovasyon Stad Amitié 

o SCR 2.5 milyon pour devlopman en batiman pour ‘combat Sports’ lo Praslin 

o SCR 2 milyon pour renovasyon lenfrastriktir basen naze kot ‘Eve island’ 

o SCR 1.6 milyon pour renovasyon kort basketball Baie Ste Anne Praslin ; 

o SCR 1.5 milyon  pour renovasyon lasal Judo ; 

 

Dan sa SCR 48.1 milyon: 

• SCR 25.7 milyon pour kontinny konstriksyon Multi-Purpose Indoor Court Anse Royale ki 

ekpekte konplete avan lafen 2027 

• SCR 4.5 milyon pour konstriksyon en nouvo fasilite pour ‘Sports Medicine and 

Performance Health’ lo Mahé. Sa lenvestisman i annan lentansyon ranforsi sipor ki 

disponib pour nou bann atlet, partikilyerman dan prevansyon blesir, reabilitasyon e 

performans sportif. 

• SCR 2 milyon pour konstriksyon bann fasilite modern e konvenab pour lasal ki atlet i servi 

pour sanze kot Gordon Square 

• SCR 1.5 milyon pour renovasyon batiman ‘Judo and Table Tennis’  

• SCR 1.5 milyon pour renovasyon laplenn Mont Fleuri  

• SCR 1.5 milyon  pour bann travay renovasyon Stad Linite e 

• SCR 1 milyon pour upgrade bann lezot fasilite lenfrastriktir sportif 

 

Madanm Spiker, gouvernman pou kontinnyen ankouraz nou bann zenn atraver bann loportinite 

byen striktire ki anlinny avek nou stratezi devlopman nasyonal.  Pour lannen 2027, Konsey 

Nasyonal Lazenes (SNYC) in ganny en alokasyon SCR 30.4 milyon. Sa sonm i enkli  bidze pou 

fer rekritman sis asistan zofisye progranm pou ogmant lefikasite dan loperasyon lo nivo bann 

konmite rezyonal ki’n ganny kree par bann zenn e pou asir mobilizasyon aktiv ek "leadership” lo 

nivo kominoter.  

 

En lot priyorite i lankourazman bann zenn ek enklizyon ekonomik pou kapab soutenir en lazanda 

ekonomik transformatif, gouvernman pe double loportinite finansman atraver Local Grant 

Scheme, pou ede finans bann nouvo biznes (sa ki nou apel “start-up”) ki pe demare. En alokasyon 

SCR 2 milyon in ganny mete dan bidze 2027. 

  

En lot priyorite se kontinyasyon desantralizasyon servis o nivo rezyonnal e dan distrik kot 

Gouvernman pe planifye pou annan plis Youth Hubs e anmenn nou servis pli pre avek bann zenn. 

Bidze i fer provizyon pou donn plis vizibilite servis pou bann zenn atraver bann Youth Hubs lo 

Mahe, Praslin, ek La Digue avek en target plis ki 10,000 zenn lo nivo nasyonal. 

7. Progranm Lozman e Later 

 

Madanm Spiker, pour lannen 2027, en sonm SCR 416.1 milyon pe ganny propoze pour progranm 

lozman e later dan proze lenvestisman. Sa i reprezant 26 poursan bidze lenvestisman pour lannen 

2027. Sa bidze i kontinyen reflekte determinasyon sa Gouvernman pour akseler konstriksyon 

lakaz, elarzi akse avek lozman abordab, redevlop nou bann 'housing estate' e fer pli bon litilizasyon 

nou later limite pour benefis bann fanmir Seselwa e aktivite sosyo-ekonomik pei. 

 

7.1. Redevlopman bann housing estate ek progranm relokasyon 

Madanm Spiker, En sonm SCR 30 milyon pe ganny bidzete pour relokasyon bann rezidan ki pe 

reste dan bann vye housing estate ki dan bann move leta, pour permet redevlopman sa bann sit. 

 

Sa i enkli Société du Logement Pascal Village, Société du Logement Belvédère, Dolphin Court 

Au Cap, bann ansyen lakaz ansennyan Turtle Bay, redevlopman Corgate Estate e Les Mamelles. 

Sa bann relokasyon pe ganny fer avek swen, an konsiltasyon avek bann fanmir konsernen e avek 

sipor neseser pour akonpanny zot pandan sa tranzisyon. 
 

Sa bidze relokasyon i osi fer provizyon pour konstriksyon 13 a 14 lakaz, pour konplet relokasyon 

bann rezidan Baie Sainte Anne kin ganny enpakte avek lenpak stasyon elektrisite PUC. 

Gouvernman I reste angaze ki bann fanmir afekte i ganny sipor apropriye e reste determinen pour 

anmenn en solisyon definitif pour sa sityasyon ki’n dire depi tro lontan. 
 

7.2. Progranm lozman sosyal abordab 

Madanm Spiker, pour nou progranm lozman sosyal abordab, Bidze 2027 i prevwar SCR 78.6 

milyon pour finansman 244 lozman anba bann proze ki deza an kour finanse par bidze gouverman 

. 

Sa bidze pe osi soutenir travay administratif ek koordinasyon pour 216 lozman anba bann proze 

finanse par nou bann partener etranze. Sa i konpri 136 lozman anba led Lasin ek 80 lozman finanse 

par Emirat Arab Ini, Barbarons.  
 

An tou, sa i reprezant 460 lozman sosyal abordab ki deza an kour ansemoman. 
 

7.3. Nouvo proze lakaz abordab an 2027 

An 2027 Gouvernman i annan lentensyon komans konstriksyon 1,170 nouvo lozman abordab. 

Apepre 1,000 ladan pe ganny finanse atraver en laliny kredi avek Gouvernman Lenn. Larestan pou 

ganny finanse anba bidze lenvestisman 2027.  
 

Parmi sa bann proze i enkli 8 unit koman extansyon proze Amitié (Praslin), 40-unit Au Canbar 

(Glacis), 24-unit Société du Logement (Belvédère), 16 unit redevlopman Les Mamelles, 24 unit 

redevlopman (Pascal Village), 24 unit Cascade lo sit Ex-PSSW, 16 unit Marie-Jeanne Estate 

(Praslin) ek 18 unit lo sit Ex-Morel (St Louis). 

Sa bann proze i reprezant en lagrandisman konsiderab nou progranm lozman. I pou demann en 

planifikasyon bidzeter rigoure, prosedir tender ganny konplete e fasilite atan, ek en sipervizyon 

pros pour transform sa bann langazman bidzeter an lakaz pour nou bann fanmir. 

 

7.4. Progranm kondominyon ek kondominyon a mwayen pri 

Madanm Spiker, Nou polisi lozman i bezwen osi reponn a bezwen bann zenn profesyonnel, an 

tenan kont zot diferan kapasite finansyel. 
 

Anba Progranm mid range condo (Kondominyon a Pri Mwayen), Bidze 2027 i fer provizyon pour 

kontinyasyon 84 apartman ki deza an konstriksyon.  Sa i Bel Air, Cascade, Ex-SACOS Anse 

Royale, ek Lale Kersley lo La Digue. 

 

An menm tan, konstriksyon 276 nouvo apartman pe al demare avan lafen lannen 2026. Sa i osi 

enkli 96 unit lo Praslin ki pou premye fwa li osi pou ganny li 3 proze Mid range Condo. Sa 

progranm pou elarzi loportinite pour plis Seselwa vin propriyeter zot lakaz, avek bann opsyon ki 

pli byen adapte avek zot mwayen. 
 

7.5. Full Condominium 

An se moman, en lapel pour lekspresyon lentere pe ganny fer pour bann partener dan sekter prive 

ki anvi travay avek Gouvernman anba en model partenarya piblik-prive, oubyen PPP, pour 

kontribye dan realizasyon bann proze lozman ek Land Bank. 

 

Nou antisip en lentere konsiderab dan sa demars, ki pou permet nou mobiliz plis resours ek 

kapasite pour akseler nou bann proze. 
 

Travay devan nou i konsiderab e Gouvernman i reste determinen pour avans son progranm lakaz 

san ses. 
 

7.6. Portfey Later 

Madanm Spiker, Gouvernman i reste angaze pour donn plis Seselwa loportinite pour ganny en 

bout later e konstri zot lakaz.  

 

Nou pou kontinyen avek progranm 'Land Bank', atraver preparasyon ek alokasyon bann kare later 

avek lenfrastriktir neseser. Pour lannen 2027 en bidze SCR 41.6 milyon in ganny mete pour bann 

proze 'Land bank'.  An plis, Gouvernman pe propoze SCR 30 milyon roupi pour lakizisyon later 

avek bann propriyeter prive. 
 

7.7. Proze konblaz 

Gouvernman pou kontinyen avek proze konblaz pour kree plis later pour devlopman ekonomik  e 

sosyal. En sonm SCR 54 milyon pe ganny prevwar pour bann travay konblaz. Sa bann travay pou 

met a dispozisyon pei plis ki 60 ektar later. Sa lenvestisman pou ogmant nou kapasite pour planifye 

e reponn a bann bezwen devlopman nou pei dan bann lannen ki pe vini. Gouverman pe ankouraz 

partisipasyon sekter prive ki bezwen later pou fer biznes e ki zot finansyman in pare. 

7.8. Mizazour Limaz Aeryen pour nou sistenm GIS 

Madanm Spiker, en bon ladministrasyon later i osi depan lo lenformasyon ki presi e azour. 
 

Nou pe aktyelman antreprann bann demars pour met azour nou bann zimaz aeryen ortofoto, pour 

nou Sistenm Lenformasyon Zeografik, GIS. SCR 3 milyon pe ganny propose dan bidze lannen 

2027 pou sa. Sa bann zimaz pou servi koman en baz lenformasyon enportan pour ladministrasyon 

later, planifikasyon devlopman, koordinasyon bann lenfrastriktir, swivi lanvironnman ek 

preparasyon kont bann dezas.  
 

7.9. Skim pou Sibvansyonn Lakaz 

Gouvernman pe travay lo revizyon skim pou sibvansyonn lakaz, pou pli byen asiste bann endividi 

vin propriyeter zot prop lakaz pou la premye fwa.  Anba sa skim, bann aplikan ki kalifye I gann 

en sonm sibvansyon, ki pa bezwen ganny repeye, ki azout lo “loan” lakaz sa aplikan, pou asiste li 

konplet son proze lakaz.  Revi ki pe ganny fer I annan pou bi asire ki sa skim I reste azour avek 

bezwen nou pep, lanvironman konstriksyon, e bann stratezi gouvernman dan sekter lakaz, e asir 

plis langazman avek bann labank komersyal pou benefisye en pli gran popilasyon. En provizyon 

bidzeter SCR 13.5 milyon pour lannen 2027 in ganny mete. 
 

Madanm Spiker, Nou langazman i kler an se ki konsern nou polisi lo lozman: akseler konstriksyon, 

elarzi loportinite e fer sak lenvestisman konte pour lavenir nou bann fanmir ek nou pei. 

 

8. Gouvernman Lokal e Zil Pros 

Madanm Spiker, nou bann distrik i zwe en rol enportan dan promouvwar koezyon sosyal, 

partisipasyon kominoter e amelyor kalite lavi nou sitwayen. Dan sa lalinny, Gouvernman pou 

kontinyen ranforsi gouvernans lokal e envestir dan lenfrastriktir kominoter pou asire ki devlopman 

i ariv dan tou distrik atraver Mahé, Praslin ek La Digue. 

 

Pour lannen 2027, progranm lenvestisman pour Minister Gouvernman Lokal e Zil Pros i fer 

provizyon pour en alokasyon SCR 77.8 milyon anver devlopman e amelyorasyon lenfrastriktir 

distrik e fasilite kominoter. Sa alokasyon i enkli en bidze SCR 26 milyon ki ganny dedye 

spesifikman pour realizasyon bann pti proze distrik, avek bi amelyor lenfrastriktir kominoter, adres 

bann bezwen priyoriter e annan en lenpak pozitif lo kalite lavi bann zabitan dan nou bann 

kominote.  
 

An plis, SCR 15 milyon in ganny bidzete pour proze semen kominoter ki reprezant SCR 5 milyon 

oubyen 50 poursan an plis ki alokasyon revize an 2026. Sa alokasyon i pour amelyor aksesibilite 

ek konektivite dan nou bann kominote, partikilyerman pour bann rezidan ki kontinyen fer fas avek 

difikilte pour ganny akse avek zot lakour. 
 

Gouvernman in osi met SCR 10 milyon anba ‘Skim Reparasyon Lakaz’ pou ede avek bann 

reparasyon esansyel lo bann propriyete rezidansyel, partikilyerman pou bann lakour ki bezwen 

sipor pou amelyor zot kondisyon lavi. 

Madanm Spiker, Gouvernman i rekonnet lenportans donn lasistans atan bann fanmiy ki ganny 

afekte par dezas natirel e lezot ka irzan. Dan sa laliny, bidze 2027 i prevwar bann alokasyon 

swivan: 

• SCR 4.5 milyon pou fasilit lasistans imedya pou bann lakour ki’n ganny afekte. 

• SCR 3 milyon anba Progranm Soulazman Lapovrete pou asiste bann lakour vilnerab ki pe 

fer fas avek reparasyon lakaz irzan 

• SCR 2 milyon adisyonnel pou donn akomodasyon tanporer pou bann fanmiy ki kapab 

ganny deplase dan zot lakaz an rezilta bann tel lensidan  

 

Sa bann alokasyon, i reflekte langazman Gouvernman pou ranforsi son ‘social safety net’ e asire 

ki bann fanmiy ki pe fer fas avek difikilte i kapab ganny akse avek lasistans atan e apropriye. 

An 2027, Minister Gouvernman Lokal e Zil Pros pou osi benefisye sa bann alokasyon adisyonel: 

• SCR 10.8 milyon pou konstriksyon lofis pou manm Lasanble Nasyonal, biro 

ladministrasyon distrik e Sant Kominoter pour distrik Mont Buxton 

• SCR 5.4 milyon pou konstriksyon en nouvo day care centre Grand Anse Mahé 

• SCR 4.5 milyon pour konstriksyon en nouvo biro ladministrasyon distrik Port Glaud  

• SCR 2.3 milyon pour renovasyon bann fasilite kominoter dan distrik Bel Air, Pointe Larue 

ek Anse Louis 

 

9. Kiltir, Lar e Leritaz 

Madanm Spiker, Sesel in selebre en letap istorik, 50-an Lendepandans an 2026, e in fer nou rapel 

lenportans pou prezerv nou leritaz kiltirel, lidantite nasyonal e bann valer ki inifye nou koman en 

pep.  

 

Pandan 2027, Gouvernman pou met en lanfaz partikilye lo ranforsman sekter kiltir, lar ek 

patrimwann nasyonal, avek lobzektif pour prezerv nou lidantite, protez nou leritaz e devlop bann 

nouvo loportinite ekonomik pour bann Seselwa. 

 

Atraver Lazans Kreativ Sesel ek Lazans Lar ek Lartizana Sesel, bann progranm pou konsantre lo 

formasyon, lantreprenarya, devlopman biznes, akse avek bann marse e promosyon bann prodwi 

ek servis kreatif Seselwa. En latansyon partikilye pou osi ganny donnen avek stati profesyonnel 

bann artis ek proteksyon zot bann drwa, pour ki zot kapab benefisye pli byen avek zot travay ek 

zot talan.  

  

Bann zefor pou konsantre lo konservasyon, zesyon, lenterpretasyon istorik ek amelyorasyon bann 

fasilite pour viziter, pour asire ki sa sit i ganny proteze e byen prepare pour son lavenir. Lazans 

Patrimwann Sesel pou osi kontinyen son travay lo konservasyon bann moniman nasyonal, 

lenvanter patrimwann ek amelyorasyon zesyon nou bann sit istorik. 

  

Festival Kreol pou kontinyen zwe son rol konman enn bann pli gran levennman kiltirel nasyonal, 

me nou lobzektif se osi pour ankouraz bann aktivite ki permet nou lanmizik, ladans, nou Lalang 

kreol ek lezot tradisyon reste vivan dan nou bann kominote. Lenstiti Kreol Sesel pou kontinyen 

ranforsi resers, dokimantasyon ek promosyon nou lalang Kreol, la ki i pe al selebre 40 an son 

legzistans an 2027, pandan ki bann lezot lenstitisyon pou travay ansanm pour fer kiltir vin en parti 

pli entegral dan ledikasyon ek lavi toulezour. 

Pandan lannen 2027, Gouvernman pou travay lo bann preparasyon neseser pour met an operasyon 

Film Rebate Scheme, ki annan pour bi atir bann prodiksyon film enternasyonal Sesel. Sa pou enkli 

devlopman bann mekanizm regilasyon, finansyel ek fasilitasyon, ansanm avek bann loportinite 

formasyon pour bann profesyonnel. Sa linisyativ i annan potansyel pour kree nouvo loportinite 

pour bann zenn Seselwa dan sinematografi, prodiksyon, teknolozi, servis kreatif ek lezot sekter ki 

siport lendistri film.  

  

Madanm Spiker, sa bann depans swivan in ganny prevwar dan Bidze 2027 pour portfolyo kiltir: 

• SCR 17 milyon pour domenn lar ek devlopman bann lenfrastriktir kreatif pour 

konstriksyon nouvo Théâtre des Palmes.  

• SCR16 milyon pour restorasyon Maison St. Joseph konman parti bann zefor pour prezerv 

nou bann batiman istorik e asir zot proteksyon pour bann zenerasyon fitire delvlop li 

konman en prodwi ki relye ek Cultural Tourism 

• SCR 10 milyon pour konstriksyon nouvo Larsiv Nasyonal 

• SCR 1.4 milyon pour konstriksyon Moniman pour Komemor Labolisyon Lesklavaz.  

• SCR 1.1 milyon pour renovasyon Records Centre 

 

Sa bann proze pou permet amelyorasyon dan kondisyon e prezervasyon nou bann koleksyon ek 

dokiman istorik, moderniz bann servis e ofer en lanvironnman pli apropriye pour bann etidyan, 

serser ek piblik an zeneral. 

 

  

10. Envestir dan nou Lenfrastriktir e batir nou rezilyans 

10.1. Transpor lo Later 

 

Madanm Spiker, envestir dan nou bann kominote i vedir asire ki nou pep i ganny akse avek bann 

lenfrastriktir ki siport zot lavi toulezour e aktivite ekonomik. Nou rezo semen i zwe en rol 

fondamantal pou konekte bann kominote, fasilit mouvman dimoun ek marsandiz, e siport krwasans 

biznes atraver nou bann zil.  

 

Bidze 2027 i fer provizyon pou en serten nonm lenvestisman enportan, ki enkli: 

 

• SCR 114.4 milyon pour bann proze lenvestisman kapital anba Lazans Transpor lo Later 

(SLTA). Sa i reprezant en logmantasyon SCR 44.5 milyon, oubyen 64 poursan lo 

2026.  Dan sa alokasyon, SCR 95.9 milyon pou al ver bann proze lenfrastriktir semen e 

mentenans, tandis ki SCR 18.5 milyon pou siport sekirite lo semen e lezot amelyorasyon 

transpor lo later  

• SCR 20 milyon ki pou reprezant lenvestisman kontinyel dan lenfrastriktir proteksyon lakot. 

Sesel i reste partikilyerman vilnerab anver lerozyon lakot, linondasyon e bann lenpakt 

sanzman klima.  

• SCR 12 milyon pour konstriksyon semen segonder, amelyor aksesibilite dan kominote 

rezidansyel 

Madanm Spiker, nou progranm lenvestisman pou osi adres bann bezwen lenfrastriktir enportan 

atraver sa 3 zil prensipal. Pour lannen 2027 SCR 21 milyon in ganny mete pour amelyorasyon 

lenfrastriktir semen lo Praslin ek La Digue, ki konpri SCR 13 milyon pour Praslin e SCR 8 milyon 

pour La Digue.  

 

Lo Praslin, sa alokasyon pou siport kontinyasyon proze semen Pasquere, amelyorasyon semen 

Grand Anse ek Baie Sainte Anne, amelyorasyon obor semen La Réserve ziska Anse Posession, e 

semen Anse Citron ziska Consolation. Lenvestisman pou osi ganny fer dan lenfrastriktir pyeton, 

enkli santye kot St Matthew e tou dilon koridor Baie Sainte Anne a Côte d’Or.  

 

Lo La Digue, sa alokasyon i enkli SCR 1 milyon pou amelyorasyon e elarzisman semen tel ki 

semen Pension Michel, met bann  sinny trafik e laglas dan bann diferan landrwa e Gouvernman in 

met en sonm SCR 2 milyon pou sirfas semen kot Coco Ibrid, semen highway e lezot ankor. 

 

An plis ki sa bann lenvestisman mazer, Gouvernman i rekonnet ki bann pli pti proze lenfrastriktir 

i kapab fer en gran diferans dan lavi toulezour nou pep. Atraver progranm kapital SLTA, 35 pti 

proze ki pe kout SCR 2 milyon ou mwens, e  ki reprezant en lenvestisman  apepre SCR 48.9 

milyon. Sa bann lenvestisman pou adres bann bezwen kominoter enportan, enkli amelyorasyon 

semen akse, elarzisman semen, fasilite drenaz, santye, pyeton e lezot lenfrastriktir semen esansyel.  

 

Lo Mahé, Gouvernman pou kontinyen proze trwazyenm lane Pointe Larue, avek en alokasyon 

SCR 5 milyon. Gouvernman pou osi envestir SCR 4 milyon dan bann nouvo lane semen ant Île du 

Port ek krwaze IOT, avek bi amelyor sirkilasyon trafik e siport mouvman pli efikas lo sa koridor 

transpor enportan.  

 

Madanm Spiker, amelyor sekirite lo semen i reste en priyorite egalman enportan. Gouvernman 

pou envestir dan lakizisyon e mentenans "crash barriers", amelyorasyon fasilite pyeton e mezir 

pou amelyor sirkilasyon trafik.  

 

Osi, SCR 3 milyon in ganny mete pou mentenans drenaz, tandis ki SCR 2.5 milyon pou siport 

bann mezir mitigasyon dezas.  

 

Gouvernman in osi met SCR 3.7 milyon dan bidze 2027 pour amelyorasyon servis kot stasyon 

teste veikil lo Mahé.  

 

Madanm Spiker an plis ki progranm lenvestisman kapital, en total SCR 88.9 milyon in ganny 

bidzete pour bann aktivite mentenans semen, konpare avek SCR 75.5 milyon dan bidze aprouve 

2026. Sa i enkli SCR 49.4 milyon pour mentenans semen, ki kouver reparasyon drenaz, 

lenstalasyon balizaz, mentenans ‘bus stop’ e ranplasman gril drenaz. An plis ki sa, SCR 21.5 

milyon in ganny bidzete pour akizisyon koltar, SCR 8 milyon pour bann lekipman sekirite lo 

semen, SCR 3 milyon pour mark lo semen e SCR 7 milyon pour karbiran pour siport bann travay 

mentenans ek resurfacing semen, enkli lo Mahé ek Praslin.  

Gouvernman pou osi kontinyen envestir dan lenstalasyon e amelyorasyon lalimyer lo semen 

atraver nou bann kominote, avek en alokasyon SCR 8.2 milyon an 2027 pou siport bann 

lenstalasyon kontinyel enkli akizisyon bann poto ek kab elektrisite.  

 

Madanm Spiker, Gouvernman i reste angaze pou donn transpor piblik abordab e soutenab pou nou 

pep. Dan sa lalinny, sibvansyon pour Korporasyon Transpor Piblik (SPTC) pou ogmante sorti SCR 

62.7 milyon an 2026 pour vin SCR 72.7 milyon an 2027, ki reprezant en logmantasyon SCR 10 

milyon, oubyen 16 poursan. Sa alokasyon adisyonnel pou siport en lot rediksyon SCR 1 dan pri 

bis aparti le 1 Zanvye 2027, swivan rediksyon inisyal SCR 2 ki ti ganny entrodwir le 1 Fevriye 

2026. Sa bann mezir pou anmenn rediksyon kimilatif dan pri bis ziska SCR 3, e donn en soulazman 

finansyel direk bann pasaze, partikilyerman bann travayer e fanmir ki depan lo transport piblik 

pou zot deplasman toulezour.  

 

Dan kad nou langazman pou anmenn en sistenm transpor ki polye mwens e pli soutenab, 

Gouvernman pou osi donn SCR 50 milyon an sibvansyon kapital an 2027, swivi par SCR 186.6 

milyon an 2028, pou siport SPTC dan akizisyon 100 bis elektrik. Sa lenvestisman i reprezant en 

pa enportan ver modernizasyon nou sistenm ttransport piblik. A lonterm, tranzisyon ver bis elektrik 

i osi ekspekte kontribye anver rediksyon kou loperasyon e amelyorasyon soutenabilite transpor 

piblik dan Sesel.  

 

Madanm Spiker, sa i en komitman ki nou parti ti donnen dan son manifesto e deza nou pe war sa 

transformasyon devan nou lizye. 

 

Atraver sa bann lenvestisman, Gouvernman pa pe zis fer transpor piblik vin pli abordab pour nou 

pep, me osi met fondasyon pour en sistenm transpor pli prop, pli efikas e rezilyan avek sanzman 

klima pour zenerasyon fitir.  

 

Madanm Spiker, nou Gouvernam pe osi akseler demars pou lans proze re-abilitasyon Por Victoria, 

e konstriksyon en nouvo Erport.  

 

An se ki konsern Por, en tender ti ganny lanse resaman e kat operatrer ti soumet propozisyon. 

Malerezman okenn ant sa kat operater pa ti satisfer kriter minimonm pou kalifye dan sa tender. 

Gouvernman in deside alor pou fer en tender enternasyonal a traver en 'selective bidding process' 

set a dir Gouvernman pou idantifye serten lakonpanyen enternasyonal ki i konsidere kalifye pour 

antreprann sa proze, baze lo bann kriter ki ava ganny etabli and Lororite Por Sesel et Minister 

responsab pou Port e envit sa bann lakonpannyen pou "bid" pou sa proze. 

 

Konsernan Erport, sa i en proze priyorite. Apre ki nou ti evalye propozisyon ki ansyen 

Gouvernman ti negosye avek en konpanyen UAE, nou ti konsider ki sa pa ti reprezant valer pou 

larzan. Noun ganny sipor Labank Arab pou Developman an Afrik (BADEA) pou fer en nouvo 

letid fesabilite ki pou komanse boner 2027 e answit nou pou antre an negosiasyon pou konkretiz 

modalite finansman e answit selekte en partner pour enplimant sa proze. Swe nou Gouvernman 

see inogir nouvo erport o pli tar 2030.        

10.2. Lanvironman, Lenerzi ek Sanzman Klima 

Anba Minister Lanvironnman, Sanzman Klima, Lenerzi ek Resours Natirel, Gouvernman in met 

en sonm SCR 42.1 milyon pour lenvestisman kapital an 2027, konpare avek selman SCR 22.6 

milyon an 2026. Sa i reprezant en logmantasyon anviron SCR 19.5 milyon, oubyen 86 poursan. 

En latansyon partikilye pou ganny mete lo ranforsman proteksyon lakot, amelyor lenfrastriktir 

drenaz e redwir vilnerabilite nou bann kominote anver linondasyon e lerozyon lakot.  
 

Madanm Spiker, bidze Minister Lanvironman, Lenerzi e Sanzman Klima pou ganny distribye 

konm swivan: 

• SCR 12 milyon pour skim 'Green Energy Incentive' pour ankouraz  plis lakaz rezidansyel 

e osi biznes pou enstal bann pano soler (PV) lo zot twatir. Sa skim i donn endividi ek pti e 

mwayen biznes ki enstal en sistenm PV en rediksyon lo zot kou total ki pou ganny peye 

par gouvernman. Sa sonm i osi enkli progranm SEEREP ki Gouvernman pou sibvansyonn 

sa to lentere ki labank komersyal pou sarze lo sa lõn. Atraver progranm SEEREP, bann 

lakour i kapab benefisye avek en pret SCR 150,000 a en to lentere 5 poursan, peyab lo set 

an, tandis ki bann pti biznes i kapab benefisye avek en pret SCR 250,000 a menm to lentere, 

peyab lo senk an. Sa progranm i viz fasilit lenvestisman dan bann solisyon pli efikas e 

redwir depans lenerzi. 

• SCR 10 milyon pou lenstalasyon sistenm fotovoltaik soler lo twa lo bann batiman 

Gouvernman, anba sa progranm Gouvernman pou osi akseler tranzisyon ver lenerzi prop e 

abordab, avek lobzektif  pou atenn omwen 15 poursan elektrisite sorti dan bann sours 

renouvlab an 2030. 

• SCR 6.3 milyon pour proze proteksyon lakot e drenaz lo Praslin, enkli SCR 2.7 milyon 

pour reabilitasyon lakot kot Anse Consolation Grand Anse, SCR 2.7 milyon pour 

amelyorasyon drenaz kot Côte d’Or, e SCR 900,000 pour reabilitasyon lakot kot Anse 

Lazio.  

• SCR 5.5 milyon lo La Digue, ki konpri SCR 3 milyon pour rezo drenaz entern  La Passe e 

SCR 2.5 milyon pour reabilitasyon lakot Anse Sévère. 

 

Pour lannen 2027, Gouvernman in met SCR 84.8 milyon dan lenvestisman kapital pour Lazans 

Zesyon Lanvironnman ek Salte (LWMA), konpare avek SCR 24.7 milyon an 2026. Sa i reprezant 

en logmantasyon sibstansyel SCR 60.1 milyon e i reflekte nou langazman pour amelyor zesyon 

salte e promouvwar en lenfrastriktir pli prop e Sesel pli an bonn sante.  

 

Madanm Spiker, en lenvestisman mazer anba sa alokasyon se proze zesyon salte, avek en 

provizyon SCR 62.9 milyon dan bidze 2027. Sa lenvestisman pou siport lagrandisman landfill ki 

egziste, avek premye faz ki ekspekte konplete an 2027. Dezyenm faz pou ganny konsevwar e 

enplimante lo mwayen term pou asir disponibilite kontinyel bann fasilite zet salte adekwat.  

 

Plis latansyon pou osi ganny mete pou amelyor koleksyon, tretman e zesyon salte an gro e salte 

elektronik. Sa bann linisyativ pou osi kree nouvo loportinite biznes pour sekter prive, 

partikilyerman bann pti e mwayen lantrepriz, dan koleksyon salte, resiklaz, konpostaz e 

rekiperasyon resours, tout an promouvwar devlopman en lekonomi sirkiler dan Sesel.  

Lezot lenvestisman i enkli: 

• SCR 6 milyon pour konverti sa shed kot Providence Landfill an en fasilite zesyon salte 

• SCR 5 milyon pour ekstansyon batiman STAR e amelyorasyon bann fasilite,  

• SCR 3.5 milyon pour reparasyon e amelyorasyon leachate Pre-treatment plant.  

• SCR 2 milyon pour konstriksyon en batiman annex lo Praslin, ki pou amelyor fasilite 

operasyonnel LWMA e delivrezon servis lo sa zil.  

 

Gouvernman i reste angaze pou asire ki Sesel i mentenir en lanvironnman prop, an bonn sante e 

atiran pou nou pep e viziter. Pour lannen 2027, SCR 280.8 milyon in ganny mete pour servis 

netwayaz ek mentenans, konpare avek SCR 252.7 milyon dan bidze aprouve 2026, ki reprezant en 

logmantasyon SCR 28.1 milyon. Sa pou siport netwayaz ek mentenans semen e lans, larivyer, 

drenaz, “bin site”, “bus shelter” ek lespas piblik, osi byen ki koleksyon salte minisipal e bann 

aktivite amenazman.   

 

10.3. Lord ek Lape 

 

Madanm Spiker, asir sekirite e byennet nou pep i reste en priyorite fondamantal nou Gouvernman. 

Pour lannen 2027, Gouvernman in prevwar en alokasyon SCR 466.4 milyon pour Departman 

Lapolis pour ranforsi  lalwa, amelyor sekirite piblik e ranforsi kapasite lafors lapolis pour reponn 

a bezwen nou bann kominote. Dan kad sa alokasyon, SCR 10 milyon in ganny prevwar pour 

konplet konstriksyon kordgard Île Perseverance, e SCR 6.6 milyon pour barak lapolis kot 

Perseverance.  

 

Madanm Spiker, lalit kont trafik drog e labi sibstans i reste en gran priyorite nasyonal. Dan sa 

laliny, SCR 26.6 milyon in ganny bidzete anba ‘Drug Enforcement Agency’, pou ranforsi zefor 

pou konbat trafik drog e distribisyon sibstans ilegal dan nou bann kominote. Anmenmtan, 

Gouvernman i rekonnet ki adres sa problenm drog i demann plis ki anforsman tousel. Nou bezwen 

osi envestir dan prevansyon, tretman, reabilitasyon e reentegrasyon. An konsekans, SCR 53 

milyon in ganny bidzete avek Lazans Prevansyon Labi Drog e Reabilitasyon, pou siport bann 

progranm vize ver anpes labi sibstans, asiste bann dimoun ki ganny afekte par depandans lo drog 

e fasilit zot reentegrasyon dan lasosyete.  

 

Atraver sa bann lenvestisman, Gouvernman pe adopte en lapros balanse ki enkli ranforsi lalwa 

avek prevansyon e reabilitasyon. Nou lobzektif se pou protez nou kominote, siport bann fanmiy 

ki’n ganny afekte e donn loportinite bann endividi pou rekonstrir zot lavi, anmenmtan kree en 

Sesel pli an sekirite e pli rezilyan pou zenerasyon prezan e fitir.  

 

11. Pri Lavi 

 

Madanm Spiker, Gouvernman pou entansifye son zefor pou fer desann pri lavi. An 2026, nivo pri 

lavi ti ganny negativman enpakte par lager Mwayenn Oriyan avek logmantasyon pri karbiran, 

manze e elektrisite. Osito ki sitiasyon i stabilize e i fezab nou pou aziste pri karbiran e elektrisite 

pou soulaz popilasyon. 

 

An se ki konsern pri marsandiz, avek lapwentman en nouvo Sek Ekzekitiv (CEO) kot STC, nou 

pe fer en legzersis pou revwar pri bann marsandiz ensi ki sours kot STC is aste son bann prodwi 

avek bi pou redwir pri komodite esansyel.  Nou pou osi entansifye lenspeksyon pou met an 

aplikasyon regilasyon pri kontrol ki nou ti entrodwir an 2026. 

 

Madanm Spiker, pri lavi pa zis konsern manze, karbiran e elektrisite. Noun deza vwar rediksyon 

dan to lentere Nouvobanq par egzanp, e nou pou kontinyen travay pros avek nou labank pour vwar 

posibilite ankor rediksyon, enkli lon biznes e lakaz. Monn demann labank santral pou akseler son 

demars pou annan en kad pou regilariz bann sarz ki labank i aplike. Nou pou osi an 2027 eksplor 

posibilite anmenn regilasyon pou anmenn serten kontrol lo bann sarz par bann lakonpannyen ki 

zer bann tranzaksyon dan por. 

 

Nou bezwen dil avek pri lavi dan en fason global e non pa an izolasyon, si nou pou siksede dan sa 

demars. 

 

 

12. Nouvo Mezir pour 2027 

 

Madanm Spiker, deryen parti sa ladres i konsern bann nouvo reform e polisi ki pou ganny 

entrodwir and 2027. 

 

12.1. Revizyon Dan Lalwa ki gouvern 'Stamp Duty'  

 

Madanm Spiker, pou fasilit tranzaskyon ki relye avek stamp duty, nou pe al reviz serten provizyon 

dan son lalwa.   

 

Premyerman, bann lamannman pou fasilit prosedir pou egzanpsyon stamp duty dan kad bann 

propriyete ki paran pe transfer lo zanfan ou ant de konzwen.  

 

Dezyenmman, ekzanpsyon pe ganny propoze pou bann propriyete ki ganny transfer ant en endividi 

e en biznes kot i annan omwen 90 poursan par ladan, e kot menm parsel pe ganny aste an diferan 

porsyon pour vi tou transfer i ganny konplete dan en peryod 3 mwan.  

 

Trwazennman, pour ankouraz plis latransparans dan evalyasyon stamp duty, nou osi annan 

lentansyon permet bann evalyasyon endepandan pou ganny konsidere.  

 

12.2. Prolonzman Egzanpsyon Taks Pour Sekter Lapes ek Lagrikiltir 

Sekter Lagrikiltir ek Lapes i reste de sekter kle pour devlopman nou pei. Zot asir sekirite alimanter, 

donn lanplwa nou pep e i osi asire ki nou pep i reste an bonn sante. I enportan ki nou kontinnyen 

siport sa de sekter pour ed li devlope. Pour sa rezon nou pou prolonz sa egzanpsyon taks biznes lo 

bann reveni ki ganny zenere par bann endividi dan sekter lapes ek biznes lagrikiltir atraver 

prodiksyon lokal e aktivite lapes, pou en peryod trwa zan, depi le premye Zanvye 2027 ziska 31 

Desanm 2029. 

12.3. Lentrodiksyon Global Minimum Tax   

Dan konteks nou reform sistenm taks, mon pou anmenn en propozisyon devan konsey Minis boner 

2027 pour demande ki Sesel adopte Global Minimum Tax, en sistenm taks ki egziz bann antite 

miltinasyonal ki annan en reveni anyel ki'n ganny konsolide pour ariv en nivo omwen 750 milyon 

Ero, pour bezwen annan en minimonm to taks efektiv 15 poursan dan bann zirisdiksyon ki zot 

opere irespektiv kot zot profi i ganny anrezistre.  

  

Sa linisyativ pour ede pour annan en sistenm taks enternasyonal ki pli zis, ekitab e dekouraz 

konpetisyon fiskal defavorab ki  afekte koleksyon reveni dan sa pei.  

 

12.4. Tax Identification Number (TIN) pou Sole Trader 

Swivan konsiltatsyon avek sekter prive an partikilyerman bann Sole Trader, konsernen bann defi 

ki en TIN ki kouver diferan aktivite i poze, an 2027 Gouvernman pou fer en analiz avek bi pou 

vwar vyabilite lo bann sistenm dan lezot pei ki kapab ede sirmont sa bann defi. 

 

12.5. Plan Amnesty anba Lalwa Lakonpannyen 

Madanm Spiker, anba 'Companies Act', tou lakonpannyen anrezistre dan Sesel i oblize soumet zot 

deklarasyon anyel e dokiman finansyel avek Rezistrar Lakonpannyen. Pou plizyer rezon bokou 

lakonpannyen pann soumet zot deklarasyon pou plizyer lannen e aprezan pe fer fas avek penalti ki 

dan serten ka i eleve. 
 

Pou regilariz sa sitiasyon, Gouvernman pou entrodwir en ‘Amnesty’ pou donn bann lakonpannyen 

en loportinite pou met zot rikord azour san bezwen pey bann penalti administratif ki aplikab. Bann 

lakonpannyen pou ganny en peryod sis mwan, depi Zanvye ziska Zen 2027, pou soumet zot bann 

deklarasyon anyel ek dokiman finansyel san pey penalti administratif. A la fen Zen 2027, sa ki 

pann regilariz zot rikord, penalti pou aplikab parey lalwa i prevwar. 

 

12.6. Kondisyon Laysens pour bann Magazen ki vann lalkol ek sigaret 

Madanm Spiker, nou tou nou pou dakor ki konsomasyon lalkol ek sigaret i en fleo dan nou sosyete. 

Sa ki pli enkyetan se ki de pli zanpli nou bann zanfan i ekspoze avek sa bann prodwir. Pou minimiz 

sa, Gouvernman pou entrodwir kondisyon laysens bann magazen ki vann lalkol ek sigaret, pour 

egzize ki zot vann lalkol ek sigaret dan en landrwa separe avek larestan zot bann prodwir. En 

peryod tranzisyon pou ganny entrodwir pour permet bann magazen prepar pou sa nouvo pratik. 

 

12.7. Rediksyon dan Laz Pansyon anba Fon Pansyon 

Mdanm Spiker parey Gouvernman in deza anonse, apartir le premye Zanvye 2027, laz pansyon 

anba Fon Pansyon Sesel pour desann pour ariv 63 pou armoniz li avek laz peyman benefis sekirite 

sosyal. 

12.8. Koleksyon Kontribisyon par travayer etranze e rezidan permanan 

Osi, a partir le 1 Zanvye, skim pou travayer etranze komans kontribye dan Fon Pansyon Sesel pou 

pran lefe. Sa kontribisyon ki pou 5 poursan pou ganny tire lo saler travayer etranze tou le mwan. 

Pou le moman anployer pa pou kontribye.  Plis detay lo mekanizm sa nouvo mezir pou ganny 

kominike par Minister Finans konzwentman avek Fon Pansyon Sesel. 

 

12.9. Nouvo Polisi lo dat ekspirasyon  

Madanm Spiker, resaman in annan en logmantasyon enportan dan lakantite prodwir ki ganny 

enporte avek bann dat ekspirasyon tre kourt. Sa i reprezant en risk pou la sante piblik e pou biznes. 

Pour rezourd sa, nou pou entrodwir nouvo regilasyon pou fer ki prodwir enporte i annan bann dat 

ekspirasyon minimonm ki ganny konsidere akseptab an liny avek norm enternasyonal. 

 

12.10. Permi Rezidansyel pou Envistiser Etranze 

Konsey Minis in aprouv en propozisyon pou entrodwir en sistenm permi rezidansyel pour bann 

endividi ki anvi swa envestir dan Sesel, ou ki Gouvernman i konsidere bann kandida i posed serten 

kalite, konpetans, kalifikasyon ou serten lakonplisman ki kapab dan benefis Sesel. Sa skim i similer 

avek sa ki ganny pratike dan lezot pei tel ki 'golden visa' UAE. En propozisyon pou en kad legal 

in ganny soumet avek prokrirer zeneral. 

 

 

13. Konklizyon 

Madanm Spiker, mon prezant en bidze dan ki Gouvernman i fer sa bann langazman:  

• Akseler lenvestisman pour ogmant krwasans ekonomik 

• Protez nou bann aki Sosyal 

• Devlop nou kapital Imen 

• Envestir dan nou Lenfrastriktir e batir nou rezilyans 

 

Nou rekonnet ki defi pou touzour la.  Alors sa bidze i prezant bann mezir ki nou kapab pran dan 

en fason responsab pandan lannen ki devan nou.  

 

Nou responsabilite se realiz sa bann langazman, eksplik nou bann desizyon e rann kont lo bann 

rezilta.  

 

Nou en pti nasyon, me nou pa’n zanmen en nasyon feb. Nou lafors in toultan nou linite, nou 

kapasite pou vin ansanm, sorti lo sak zil e dan sak lorizin, pour byennet tou dimoun. En Bidze i 

kapab donn bann mwayen me se lepep Seselwa ki pou fer sa bann mwayen vin progre.  

 

En Sesel prodiktif i depan lo nou tou. Alor mon demann sak Seselwa, tou travayer, nou bann 

biznes, nou kominote ek nou bann lenstitisyon piblik pou zwe zot rol. En prosperite partaze i vedir 

donn plis dimoun loportinite pour kontribye e benefisye. Ansanm annou batir en Sesel kot personn 

pa ganny kit deryer.  

Avan mon terminen, mon oule eksprim mon lapresyasyon pour nou Prezidan, Vis-Prezidan, Minis 

Prensipal ek tou mon bann koleg minis ek zot bann staff pour zot sipor. 

 

Mon osi ti a kontan pran en moman pou rekonnet travay, dedikasyon  e sakrifis bann  zofisye dan 

mon Minister ek Portfolyo.  Mersi pour zot sipor kontinyel. 

 

Avek sa, Madanm Spiker, mon remersye tou bann manm lasanble nasyonal pou zot lekout e sipor 

kontinyel e mon rekomann laprouvasyon Lasanble Nasyonal pour sa Appropriation Bill 2027 pour 

en total bidze SCR 12,855,170,854  e pour otoriz depans sorti dan Consolidated Fund pour lannen 

2027. 
 

Mersi Madanm Spiker  

 


